
Ассалому алайкум, азиз ва 
муҳтарам ватандошлар!

Узоқ-яқиндан ташриф буюрган 
ҳурматли меҳмонлар!

Сиз, қадрдонларимни, кўпмил-
латли бутун Ўзбекистон халқини 
барчамиз соғиниб кутган Наврўзи 
олам билан самимий муборакбод 
этишдан бахтиёрман.

Бугун фасллар алмашиб, еру 

кўкда илоҳий мўъжизалар юз бер-
моқда. Янги кун, янги мавсум, янги 
ҳаёт нафаси бошланмоқда. Таби-
ат уйғониши билан зимистон кеча-
лардан зериккан кўнгиллар яша-
риб-яйрамоқда.

Албатта, бугунги шодиёна бай-
рамни эл-юртимиз билан муаззам 
“Янги Ўзбекистон боғи”да ўтказиш-
ни ният қилган эдик. Лекин ҳамма-

миз кўриб турибмиз – сўнгги кун-
ларда ҳаво совиб, ҳарорат бироз 
пасайиб қолди. Бугун оби раҳмат 
ёмғирлари билан осмондан ризқу 
рўз, қут-барака ёғмоқда. Ҳамма-
миз бу ҳолатни шукроналик билан 
қабул қиламиз.

Мана шу муҳташам саройда 
туриб, барча-барчангизга энг 
эзгу ва самимий тилакларимни 

изҳор этишга ижозат бергайсиз.
Хуш келибсан юртимизга, гўзал 

Наврўз!
Олам сен билан нурга тўлсин!
Шарқона Янги йил ҳаммамизга 

муборак бўлсин!
Қадрли дўстлар!
Мана шу қувончли кунларда она 

заминимиз, жонажон Ўзбекисто-
нимиз бамисоли улкан ва муҳта-
шам бир сайилгоҳга айланмоқда. 
Фарғона водийсию Сурхон ва 
Қашқадарё тоғларида, Хоразм ва 
Қорақалпоқ диёрида, Самарқанду 
Бухоро, Навоийнинг гўзал боғлари-
да, Жиззаху Сирдарё кенгликлари-
да, Тошкент воҳасининг ям-яшил 
адирларида, азим пойтахтимиз 
майдонларида эл-юртимиз са-
йил-томошалар ўтказиб, Наврўзни 
шоду хуррамлик билан кутиб ол-
моқда.

Наврўзи олам фалсафаси биз-
нинг орзу-интилишларимиз, ама-
лий ишларимиз билан узвий боғла-
ниб кетганини бугун ҳар қадамда 
яққол кўриш мумкин. “Янги ҳаёт 
учун, Янги Ўзбекистон учун!” де-
ган эзгу ғоя атрофида бирлашган 
халқимизнинг олижаноб меҳнати 
билан мамлакатимизда янги-ян-
ги замонавий корхоналар, шинам 
уй-жойлар, ижтимоий ва маданий 
объектлар, йўл ва кўприклар, боғ 
ва хиёбонлар барпо этилмоқда. 
Юртимиз қиёфаси кундан-кунга 
обод ва гўзал бўлиб бормоқда.

Инсон қадрини улуғлаш, унинг 
ҳаётий манфаатлари ва ижтимоий 
ҳимоясини таъминлаш, эҳтиёж-

манд аҳоли қатламларини қўл-
лаб-қувватлаш, миллати, тили 
ва динидан қатъи назар, ҳар бир 
юртдошимизга меҳр ва эътибор 
кўрсатиш фаолиятимиз мезонига 
айланмоқда.

Мамлакатимиздаги дўстлик ва 
ҳамжиҳатлик муҳити, яхши қўшни-
чилик, тинчликсевар ташқи сиёсат 
туфайли халқаро майдонда Ўзбе-
кистонимизнинг обрў-эътибори юк-
салмоқда.

Наврўзи оламнинг инсонпарвар-
лик, тинчлик ва бағрикенглик каби 
қадриятларига уйғун ва ҳамоҳанг 
бундай ишларимизни биз келгуси-
да янада кенгайтирамиз.

Муҳтарам юртдошлар!
Наврўзи олам бизни бутун бор-

лиқни, авваламбор, ер ва сув, 
ҳайвонот ва ўсимлик дунёсини, 
соф ҳавони асраб-авайлаб, она 
табиатга меҳрибон фарзанд бўлиб 
яшашга даъват этади.

Ана шундай эзгу чорловга жаво-
бан бугунги кунда юртимизда ул-
кан ишлар амалга оширилмоқда, 
Наврўз ҳашарлари ўтказилмоқда. 
Жумладан, “Яшил макон” ло-
йиҳаси доирасида миллионлаб 
мевали ва манзарали кўчатлар 
экилмоқда, янги боғу роғлар бар-
по этилмоқда.

Қадимий қўшиқларимизда Нав-
рўз хазиналар очиладиган бара-
ка айёми, деб тараннум этилади.

Мана, бугун миришкор деҳқон ва 
фермерларимиз, боғбон ва чорва-
дорларимиз янги меҳнат мавсуми-
ни бошламоқда.

Илоҳим, бободеҳқонларимиз-
нинг омадини, бахтини берсин!

Дарёларимиз сувга тўлиб, ҳоси-
лимиз мўл бўлсин!

Азиз дўстлар!
Ёшлик – инсон умрининг баҳо-

ри, унинг Наврўз байрамидир. 
Ёшлик – одамзод камолот осмо-
нида юлдуздек чарақлайдиган 
бебаҳо даврдир.

Янги Ўзбекистон фарзандлари 
– юзлаб, минглаб ўғил-қизлари-
миз турли соҳалардаги ютуқлари 
билан бу фикрни амалда исботла-
моқдалар. Уларнинг куч-ғайрати, 
эзгу ҳаракатларига қанот бериш 
мақсадида биз жорий йилни мам-
лакатимизда “Ёшлар ва бизнесни 
қўллаб-қувватлаш йили” деб эъ-
лон қилдик.

Чунки доимо изланиш, ташаб-
бус ва янгиликка, ўзлигини намоён 
этишга интилиш ёшлик ва тадбир-
корликка хос фазилатлар ҳисобла-
нади.

Бу ҳақда гапирганда, бир фикр-
га алоҳида урғу беришни истар-
дим. Тадбиркорлик, ишбилармон-
лик азал-азалдан халқимизнинг 
қонида, онгу тафаккурида яшаб 
келмоқда. Эл-юртимиз қадим за-
монлардаёқ қўли гул уста ва ҳунар-
мандлари, миришкор деҳқонлари, 
етти иқлимни кезган савдогарлари, 
ноёб маҳсулотлари ва ноз-неъмат-
лари билан бутун дунёга донг та-
ратган.

ЎЗБЕКИСТОН РЕСПУБЛИКАСИ ПРЕЗИДЕНТИ ЎЗБЕКИСТОН РЕСПУБЛИКАСИ ПРЕЗИДЕНТИ 
ШАВКАТ МИРЗИЁЕВНИНГ НАВРЎЗ УМУМХАЛҚ БАЙРАМИГА ШАВКАТ МИРЗИЁЕВНИНГ НАВРЎЗ УМУМХАЛҚ БАЙРАМИГА 

БАҒИШЛАНГАН ТАНТАНАЛИ МАРОСИМДАГИ НУТҚИБАҒИШЛАНГАН ТАНТАНАЛИ МАРОСИМДАГИ НУТҚИ

(Давоми 2-саҳифада).

21 март куни пойтахтимиздаги 
"Humo Arena" мажмуасида Наврўз бай-
рами тантаналари бўлиб ўтди.
Адирларда, бахмал қирларда баҳор 

шукуҳи кезиши билан унинг ортидан 
инсон руҳияти ва қалбини жўш ур-
дириб, Наврўзи олам кириб келди. 
Бу йилги яшариш фасли – баҳор ҳам 
маърифатли жамият қуришдек улуғ 
мақсадларга ҳамоҳанг бўлмоқда. 

Кўнгиллар хайрли амаллардан баҳра 
олаётган ҳар бир кунда инсон қалби бай-
рамона завқдан яшнайди. Шунга ҳамоҳанг 
мамлакатимиз бўйлаб Наврўз билан боғлиқ 
анъаналар намойиши, миллий маданий 
марказлар кўргазмалари ўтказилмоқда.

Тантана иштирокчилари Ўзбекистон Рес-
публикаси Президенти Шавкат Мирзиёевни 
қарсаклар билан кутиб олди.

Давлатимиз раҳбари барчани Наврўз 
байрами билан табриклади.

– Сиз, қадрдонларимни, кўп миллатли 
бутун Ўзбекистон халқини барчамиз соғи-
ниб кутган Наврўзи олам билан самимий 
муборакбод этишдан бахтиёрман, – деди 
Президент.

Давлатимиз раҳбари Наврўз фалсафаси 
орзу-интилишларимиз, амалий ишларимиз 
билан уйғун эканини таъкидлади.

Халқимизнинг олижаноб меҳнати билан 
мамлакатимизда янги-янги замонавий кор-
хоналар, шинам уй-жойлар, ижтимоий ва 
маданий объектлар, йўл ва кўприклар, боғ 
ва хиёбонлар барпо этилмоқда. Инсон қа-
дрини улуғлаш, унинг ҳаётий манфаатлари 
ва ижтимоий ҳимоясини таъминлаш, эҳти-
ёжманд аҳоли қатламларини қўллаб-қув-
ватлаш, миллати, тили ва динидан қатъи 
назар, ҳар бир юртдошимизга меҳр ва эъти-
бор кўрсатиш асосий мезонга айланмоқда.

Мамлакатимиздаги дўстлик ва ҳамжиҳат-
лик муҳити, яхши қўшничилик, тинчликсе-

вар ташқи сиёсат туфайли халқаро май-
донда Ўзбекистонимизнинг обрў-эътибори 
юксалмоқда.

Табиатнинг яшариш айёми бўлган Нав-
рўз ёшлик билан ҳам уйғун. Мамлакатимиз 
ёшларининг куч-ғайрати, эзгу ҳаракатлари-
га қанот бериш мақсадида бу йил “Ёшлар 
ва бизнесни қўллаб-қувватлаш йили” деб 
эълон қилинди. Бунга оид Давлат дастури-
даги мақсадларга 36,5 триллион сўм ва 460 
миллион доллар маблағ йўналтирилиши 
белгиланган. Умуман, жорий йилда барча 
турдаги тадбиркорлик дастурлари доира-
сида 2 миллионга яқин аҳолига молиявий 
кўмак кўрсатилади.

Президент ёшларимизнинг халқаро фан 
олимпиадалари, маданият ва санъат фес-
тиваллари, ахборот технологиялари ва 
спорт йўналишларидаги ютуқларини қайд 
этиб, кейинги ишлари ва мусобақаларда 
муваффақият тилади.

Наврўзнинг ўлмас руҳи, айниқса, маҳал-

лалар ҳаётида яққол намоён.
Маҳаллани қўллаб-қувватлаш кенгашла-

ри, Ўзбекистон маҳаллалари уюшмаси ва 
унинг ҳудудий тузилмалари ташкил этилди. 
Жойларда “маҳалла еттилиги” тизими са-
марали фаолият олиб бормоқда.

Манзилли ишлар натижасида сўнгги икки 
йилда Ўзбекистонда камбағаллик дара-
жаси 17 фоиздан 11 фоизга тушди. Бунда 
900 мингга яқин аҳолига имтиёзли кредит, 
200 мингдан зиёд фуқароларга субсидия, 
қарийб 700 минг оилага эса деҳқончилик 
учун 200 минг гектар ер ажратиб берилгани 
муҳим аҳамиятга эга бўлди.

Бу йилдан бошлаб Сирдарё вилоятининг 
Сайхунобод туманида янги тажриба жорий 
этилмоқда. Унинг асосий мазмуни – то-
морқа ерларидан унумли фойдаланиш, то-
морқа эгаларини зарур восита ва ресурслар 
билан таъминлаш, улар етиштирган маҳсу-
лотга бозор топиб бериш учун кўмаклашиш, 
ҳар қайси оила ва маҳаллада кичик-кичик 

ишлаб чиқаришларни йўлга қўйиш, сервис 
ва хизмат турларини кўпайтиришдир.

Шавкат Мирзиёев мамлакатимиз бўйича 
510 минг гектар томорқа ерлари борлиги, 
бу ҳали тўла ишга солинмаган улкан имко-
ният эканини таъкидлади. Бу борада фаол 
инсонлар давлат томонидан қўллаб-қув-
ватланиши, жумладан, томорқада етишти-
риладиган махсулотларни сотиб олувчи, 
қайта ишловчи ва экспорт қилувчи тадбир-
корларга 300 миллион сўмдан 1 миллиард 
сўмгача грант берилиши айтиб ўтилди.

– Маҳаллани қўллаб-қувватлаш, уни 
янада ривожлантириш доимо эътибори-
миз марказида бўлади. Чунки, маҳалла – 
бу меҳр ва аҳиллик қўрғонидир. Маҳалла 
– оқкўнгил, бунёдкор халқимиз қалбининг 
кўзгусидир, – деди Шавкат Мирзиёев.

Байрам тадбирида хорижий давлатлар-
нинг элчилари, халқаро ташкилотлар ва-
киллари ҳам иштирок этди. Президентимиз 
уларни 21 март – Халқаро Наврўз куни би-

лан муборакбод этиб, халқларига қизғин 
салом ва табрикларини йўллади.

Бу йилги Наврўз байрами фазилатли Ра-
мазон ойида бўлиб ўтаётгани унинг файзу 
тароватини янада зиёда қилмоқда.

– Мана шу баҳорий лаҳзаларда барча-
миз улуғ аждодларимизнинг тилакларига 
қўшилиб, илоҳим, ҳар кунимиз Наврўздек 
гўзал, Наврўздек файзли ва мазмунли бўл-
син, деб ният қиламиз, – дея сўзини якунла-
ди Президент.

Байрам шодиёнаси катта концерт дасту-
ри билан давом этди.

Тантанадан сўнг, Президент Шавкат 
Мирзиёев Наврўз сайлида бўлиб, миллий 
маданият марказлари, фольклор-этногра-
фик жамоалар чиқишларини кузатди.

– Бу санъат, бу урф-одатларимиз тари-
хий. Уларнинг замирида катта маданият, 
маърифат бор. Бу йўналишни маҳкам ту-
тиб, давом эттираётганингиз учун раҳмат. 
Байрам миллий қадриятларимиз билан 
файзли, – деди Шавкат Мирзиёев.

Кўп миллатли халқимизнинг тўйи, бай-
рамлари бир бўлиб кетган. Наврўз ҳам бар-
ча миллат ва элат вакилларининг севим-
ли байрамига айланган. Бугун юртимизда 
130 дан ортиқ миллат ва элат вакиллари 
тинч-тотув яшаб, унинг равнақига муносиб 
ҳисса қўшмоқда. Ҳудудларда 38 та дўстлик 
жамияти ва 153 та миллий маданий марказ 
фаолият кўрсатмоқда.

Давлатимиз раҳбари шундай марказлар-
нинг кўргазмалари ва куй-қўшиқларини ҳам 
томоша қилди. Турли миллат вакиллари би-
лан самимий суҳбатлашиб, эзгу тилаклари-
ни билдирди.

Наврўз сайиллари Қорақалпоғистон Рес-
публикаси ва вилоятлар марказларида, ту-
ман, қишлоқ ва овулларда давом этмоқда.

Зиёдулла ЖОНИБЕКОВ,
ЎзА мухбири

ҲАР КУНИМИЗ НАВРЎЗДЕК ГЎЗАЛ, НАВРЎЗДЕК ФАЙЗЛИ ВА МАЗМУНЛИ БЎЛСИН ҲАР КУНИМИЗ НАВРЎЗДЕК ГЎЗАЛ, НАВРЎЗДЕК ФАЙЗЛИ ВА МАЗМУНЛИ БЎЛСИН 

Бошланиши 1-саҳифада.

Бугунги кунда Ўзбекистонда янги тадбир-
корлар авлоди ана шу анъанани муносиб 
давом эттириб, дадил майдонга чиқмоқда. 
Энг муҳими, бизнес соҳаси нафақат иқти-
содий, балки ижтимоий ҳаётимизда ҳам 
ҳал қилувчи кучга айланмоқда.

Биз ишбилармонлик муҳити ривожи учун 
янада кенг имкониятлар яратиб берамиз. 
Жорий йилда қабул қилинган давлат дасту-
ридаги мақсадларга 36,5 триллион сўм ва 
460 миллион доллар маблағ йўналтириш 
белгилангани ҳам бу фикрни тасдиқлайди.

Оилавий тадбиркорлик ва ўзини ўзи 
банд қилиш дастурлари доирасида 50 
мингдан зиёд юртдошларимизга Бизнесни 
ривожлантириш банки орқали зарур молия-
вий ва моддий ёрдам кўрсатилади. Жумла-
дан, уларга гаров талабисиз 100 миллион 
сўмлик имтиёзли кредитлар ажратилади. 
Бундан ташқари, ўрта бизнес вакилларига 
1,5 миллиард сўмгача бўлган имтиёзли кре-
дитлар 7 йил муддатга берилади. Умуман, 
жорий йилда барча турдаги тадбиркорлик 
дастурлари доирасида 2 миллионга яқин 
аҳолига молиявий кўмак кўрсатилади.

Мухтасар айтганда, Янги Ўзбекистонни 
тадбиркорлик ва бизнес учун энг қулай ва 
жозибадор мамлакатлардан бирига айлан-
тириш йўлида янги амалий қадам қўямиз.

Бугунги кунда юртимиз ёшлари халқаро 
фан олимпиадаларида, маданият ва санъ-
ат, IT ва спорт йўналишларидаги нуфузли 
танлов ва фестивалларда фаол иштирок 
этиб, ғолиб ва совриндор бўлиб келаётган-
лари барчамизни қувонтиради.

Биргина мисол. Навқирон спортчилари-
миз ўтган йили Осиё ўйинларида 22 та 
олтин, 18 та кумуш, 31 та бронза меда-
лини қўлга киритиб, Ўзбекистоннинг ушбу 
мусобақалардаги рекордини янгиладилар.

Хабарингиз бор, яқинда машҳур шахмат 
гроссмейстери – Нодирбек Абдусатторов 
Прага халқаро турнирида муддатидан ол-
дин ғалаба қозониб, жаҳондаги энг кучли 
тўртта шахматчининг бирига айланди.

Келинглар, шу улуғ айём кунда барча-
миз астойдил ният қилайлик: Нодирбекка 
тез кунларда Ватанимизга жаҳон шахмат 
тожини олиб келиш насиб этсин! Сен бунга 
албатта қодирсан, Нодирбек ўғлим! Бутун 
эл-юртимиз сендан шу буюк ғалабани кут-
моқда.

Энг қувонарлиси, бундай юксак мар-
раларни забт этишда қизларимиз ҳам 
ўғлонларимиздан қолишмаяпти. Хусусан, 
истеъдодли қизимиз Зайнаб Дайибекова 
қиличбозлик бўйича Перуда бўлиб ўтган 
жаҳон кубоги ўйинларида Ўзбекистон спор-
ти тарихида биринчи марта бронза меда-
лини қўлга киритди.

Яна бир маҳоратли қизимиз Шаҳина Йи-
гиталиева эса Параосиё ўйинларида найза 
отиш бўйича олтин медалга сазовор бўлиб, 
мазкур мусобақалар рекордини янгилади.

Азиз спортчи фарзандларим, сизларни 
олдинда ғоят муҳим ва улкан синов – Па-
риж Олимпиадаси ва Паралимпия ўйинла-
ри кутмоқда. Жаҳоннинг энг зўр спортчила-
ри беллашадиган ана шу мусобақаларда 
Ўзбекистон байроғини баланд кўтариб, юр-
тимизга қўша-қўша медаллар, ютуқ ва сов-
ринлар олиб келасиз, деб ишонаман.

Барчангизга ғалаба ёр бўлсин!
Ҳурматли байрам иштирокчилари!
Наврўзнинг ўлмас руҳи айниқса маҳал-

лаларимиз ҳаётида яққол намоён бўл-
моқда.

Барчангиз гувоҳсиз, кейинги икки-уч ойда 
бу соҳада қандай катта ўзгаришлар юз 
берди! Маҳаллани қўллаб-қувватлаш кен-
гашлари, Ўзбекистон маҳаллалари уюшма-
си ва унинг ҳудудий тузилмалари ташкил 

этилди. Ҳамма соҳа ва йўналишлар бўйича 
“маҳалла еттилиги” тизими самарали фао-
лият олиб бормоқда.

Албатта, бу тизимни ташкил этганимиз, 
шу борадаги тадбиркорликни ривожлан-
тириш, аҳоли бандлиги ва даромадини 
ошириш, камбағалликни қисқартиришга 
қаратилган дастурларимиз замирида катта 
ҳаётий маъно бор.

Ана шу ишларимизни кучайтириш мақ-
садида Сирдарё вилоятининг Сайхунобод 
туманида янги тажриба жорий этилмоқда.

Бу борада айниқса томорқа ерларидан 
унумли фойдаланиш, томорқа эгаларини 
зарур восита ва ресурслар билан таъмин-
лаш, улар етиштирган маҳсулотга бозор 
топиб бериш учун кўмаклашиш, ҳар қай-
си оила ва маҳаллада кичик-кичик ишлаб 
чиқаришларни йўлга қўйиш, сервис ва хиз-
мат турларини кўпайтириш асосий мақса-
димизга айланмоқда.

Ўзингиз тасаввур қилинг, ҳозирги вақтда 
мамлакатимиз бўйича беш ярим миллион-
та хонадонда 510 минг гектар – эътибор 
беринг – 510 минг гектар томорқа ерлари 
бор. Бу – ҳали тўла ишга солинмаган улкан 
имконият, катта бойликдир.

Барчамизга аёнки, Ўзбекистон шароити-
да ана шундай имкониятлардан фойдала-
ниб, астойдил меҳнат қилган одам ҳеч қа-
чон кам бўлмайди.

Мана, сўнгги икки йилда Ўзбекистонда 
камбағаллик даражасини 17 фоиздан 11 
фоизга туширишга эришдик. Албатта, бу 
натижалар ўз-ўзидан бўлаётгани йўқ. Шу 
даврда 900 мингга яқин аҳолига қарийб 
20 триллион сўм имтиёзли кредит, 200 
мингдан зиёд фуқароларга 1,5 триллион 
сўм субсидия, қарийб 700 минг оилага эса 
деҳқончилик учун 200 минг гектар ер ажра-
тиб берилгани бу борада муҳим аҳамиятга 
эга бўлди.

Энг асосийси, тадбиркорлик, жумладан, 
томорқадаги меҳнат, одамни, айниқса, 
ёшларни жисмоний ва маънавий тарбия-
лайди, уларни ўз кучи ва имкониятига ишо-
ниб яшашга ўргатади.

Таъкидлаб айтмоқчиман: давлатимиз 
бундай фаол инсонларни доимо қўл-
лаб-қувватлайди.

Масалан, хонадонлардаги томорқада 
етиштириладиган маҳсулотларни сотиб 
олувчи, қайта ишловчи, шу маҳсулотларни 
экспорт қилувчи тадбиркорларга 300 мил-
лион сўмдан 1 миллиард сўмгача грант бе-
рилади. Бундан ташқари, бўш ерларда са-
ноатбоп дарахтлар ўстириш, чорвачилик, 
балиқчилик, паррандачилик, асаларичилик 
учун қўшимча имкониятлар яратилади.

Бу чора-тадбирларни амалга ошириш 
учун мамлакатимиз иқтисодиёт комплекси-
нинг барча раҳбар ва ходимлари маҳалла 
даражасига тушиб, ишни ташкил этишга 
масъул ва жавобгар бўлади.

Рўзаи рамазон кунларида яхши ният 
билан Сайхунободда бошланган тажриба 
бутун юртимиз бўйлаб кенг тарқалади, деб 
ишонаман.

Албатта, бу осон иш эмас. Лекин, қанча-
лик қийин бўлмасин, ўз касбининг устаси 
ва фидойиси бўлган халқимиз, тоғни урса 
талқон қиладиган азамат ёшларимиз билан 
барчамиз биргаликда бу вазифани амалга 
оширишга қодирмиз.

Табиийки, бу борада фуқаролик жами-
ятининг ноёб намунаси бўлган маҳалла 
етакчи ўрин тутади.

Шу боис маҳаллани қўллаб-қувватлаш, 
уни янада ривожлантириш доимо эътибо-
римиз марказида бўлади. Чунки, маҳал-
ла – бу меҳр ва аҳиллик қўрғонидир. 
Маҳалла – оқкўнгил, бунёдкор халқимиз 
қалбининг кўзгусидир.

Фурсатдан фойдаланиб, 22 март куни 

мамлакатимизда нишонланадиган Маҳал-
ла тизими ходимлари куни билан барча 
юртдошларимизни, жонкуяр ва фидойи 
маҳалла фаолларини чин юракдан табрик-
лаб, уларнинг ишларига муваффақият ти-
лаймиз.

Қадрли дўстлар!
Дунёдаги вазият тобора мураккаб ва таҳ-

ликали тус олаётган ҳозирги кунда Наврўз 
Ер юзида турли халқлар ва миллатлар ўр-
тасида тинчлик ва ҳамкорликни мустаҳкам-
лашдек эзгу мақсадга хизмат қилмоқда.

Бугунги даврамизда Ўзбекистонда фа-
олият кўрсатаётган дипломатик корпус 
намояндаларини кўриб турганимдан ғоят 
мамнунман. Фурсатдан фойдаланиб, хори-
жий давлатларнинг муҳтарам элчиларини, 
халқаро ташкилотлар вакилларини самимий 
қутлаб, уларнинг мамлакатлари ва халқла-
рини 21 март – Халқаро Наврўз куни би-
лан муборакбод этиб, барчаларига қизғин 
салом ва табрикларимизни йўллаймиз.

Бу йилги Наврўз байрами фазилатли Ра-
мазон ойида бўлиб ўтаётгани унинг файзу 
тароватини янада зиёда қилмоқда.

Ушбу муборак айёмда мамлакатимиз 
мўмин-мусулмонларини, бутун ислом ум-
матини яна бир бор қутлаб, уларнинг чин 
дилдан қилаётган дуолари ижобат бўлиши-
ни Парвардигори оламдан сўраймиз.

Азиз ва муҳтарам ватандошларим!
Мана шу баҳорий лаҳзаларда барчамиз 

улуғ аждодларимизнинг тилакларига қў-
шилиб, илоҳим, ҳар кунимиз Наврўздек 
гўзал, Наврўздек файзли ва мазмунли 
бўлсин, деб ният қиламиз.

Барчангизга сиҳат-саломатлик, янги ютуқ 
ва зафарлар, оилавий бахт ва фаровонлик 
тилайман.

Юртимиз тинч, халқимиз омон бўлсин!
Наврўзи олам барчамизга муборак 

бўлсин!

– Ҳурматли элчи жаноблари, 
аввало, сизни ва сиз орқали бутун 
Эрон халқини қадимий ва умумий  
байрамимиз – Наврўз айёми би-
лан табриклаймиз. Халқингизга 
шодиёна кунлар давомийлигини 
тилаган ҳолда, келинг, суҳбати-
мизни Наврўз ҳақидаги мулоҳаза-
лар билан бошласак. Сиз бу бай-
рамнинг ўзига хослигини нимада 
деб биласиз?

–  Наврўзнинг илк даври бундан 
уч минг йил илгарига бориб боғла-
нади. Ўша  даврларда Яқин ва Ўрта 
Шарқ, шунингдек, Марказий Осиё 
минтақаларида турли халқлар ва 
элатлар биргаликда аҳил, иноқ 
яшаганлар. Улар гарчи бошқа-
бош қа дин ва эътиқодларга амал 
қилсалар-да, меҳр-оқибат ришта-
лари мустаҳкам бўлган. Мана шу 
аҳилликнинг илдизларини удум-
лар, урф-одатлар ва қад риятларда 
кўриш мумкин. Инчунин, Наврўз 
байрамида ҳам. Бу байрам худди 
ҳозирги кунларимиздаги каби улар-
ни яна бир карра бир-бирларига 
боғловчи мустаҳкам ришта вазифа-
сини ўтаган.

Наврўзнинг ўзига хослиги шун-
даки, уни нишонлаш билан боғлиқ 
воқеликларда мавжуд бўлган умум-
башарий ғоялар замирида инсони-
ят учун  муҳим масалалар туради. 
Мисол учун, Наврўз кунларининг 
аввалида бир-бирлари билан араз-
лашиб қолганлар байрам баҳонаси-
да ярашади, ўзаро келишмовчилик-
ларга барҳам берилади. Натижада 
эса, ўз-ўзидан инсониятга сув ва 
ҳаводек зарур бўлган тинчлик ва 
барқарорлик ўрнатилади. Ёки ёши 
улуғларга ҳурмат, ижтимоий кўмак-
ка муҳтож қатламга эътибор кўр-
сатиш билан жамиятда меҳр-оқи-
бат туйғуларини ривожлантиришга 
эришилади. Кейинги босқичда ай-
нан Наврўз кунлари умуммиллий 
ҳашарлар уюштирилиши, ариқлар 
тозаланиб, дарахтларнинг оқлани-
ши  орқали атроф-муҳит тозалиги 
ҳамда табиатни асрашдек глобал 
вазифа амалга оширилиши билан 
бирга, бирдамлик ва ҳамжиҳатлик 
тарғиб қилинади.  

Наврўзнинг яна бир ўзига хос 
хусусияти борки, бу – янгиланиш.  
Сизнинг газетангиз “янги”, “янгила-
ниш” маъносида “Jadid” деб ном-
лангани каби бу қутлуғ айёмнинг 

нишонланишида тафаккур ва туй-
ғуларнинг янгиланишига аниқ ишо-
ралар берилади. Яъни, масалан, 
қиш-қировли кунлардан кейинги зе-
рикишлар ўрнини наврўзий илиқлик 
ва байрамона завқ эгаллайди. Шу-
нингдек, табиатнинг оҳорланиши 
баробарида ҳаётий эскиликлардан 
воз кечиб, янги инсоний тамойил-
ларга ўтилади. Бу тўғридаги фикр-
ларимизнинг ниҳояси йўқ. Бир сўз 
билан айт ганда, Наврўз бу этник 
жиҳатдан яхшилик ва умумбаша-
рий қадриятларни тарғиб қилувчи 
байрамдир.

– Наврўз бошқа кўплаб мам-
лакатларнинг ҳам умумий бай-
рами ҳисобланади. Давлатлари-
миз ва халқларимиз ўртасидаги 
умумийлик-чи? Сиз уларни ни-
маларда кўрасиз?

– Тўғри айтдингиз, Наврўз айнан 
битта халқ ёки бир миллатга тегиш-
ли эмас, бу барчамизнинг мушта-
рак байрамимиз. Аввало, икки  халқ 
ўртасида нимаики яхши бўлса, шу 
нарсани қабул қилишдек ўхшашлик 
бор. Хусусан, биз Наврўз минтақа-
сидаги давлатлар Ғарбдан ҳам, 
Шарқдан ҳам фақат яхши жиҳат-
ларни ўзлаштиришга ҳаракат қила-
миз. Шу билан бирга, азал- азалдан 
қон-қонимизга сингиб кетган эзгу-
ликка интилиш, яхшиликни тарғиб 
қилиш, дўстлик ва биродарликка 
садоқат, ўз-ўзини катталарга ҳур-

мат ва кичикларга иззат руҳида 
тарбиялаб бориш, оқибатлилик ва 
инсон қадрини улуғлаш каби бир 
қанча умумий ўхшаш томонлари-
миз бор. Шу маънода Наврўз ҳам 
қадимги замонлардан то ҳозирги 
кунгача Албаниядан тортиб Хитой-
гача ва Ҳиндистондан  Татаристон-
гача бўлган катта ҳудудда яхши бир 
байрам сифатида қабул қилинган. 
Бу ҳам халқларимиз характерла-
ридаги уйғунликнинг бир намунаси 
аслида. 

– Элчи жаноблари, Наврўз 
қадимий байрам бўлишига қа-
рамай фақат 2009 йилга келиб-
гина халқаро байрам сифатида 
тан олинди. Бу ҳақда сиз қандай 
фикрдасиз?

–  Дарҳақиқат, Наврўз ўн икки-
та мамлакат ташаббуси туфайли 
2009 йил 30 сентябрь санаси билан 
Бирлашган Миллатлар Ташкилоти 
томонидан Халқаро байрам сифа-
тида эътироф этилди. Шу ўн икки  
давлат орасида, албатта, Ўзбекис-
тон ва Эрон ҳам бор. Шунингдек, 
умумбашарий мерос сифатида  
Бирлашган Миллатлар Ташкилоти 
Бош Ассамблеяси ҳамда ЮНЕСКО 
қарори билан Жаҳон номоддий ма-
даний мерос репрезентатив рўйха-
тига ҳам олинди. Гап шундаки, бу  
байрамнинг кўплаб халқлар учун 
муштарак мерос эканлигини жуда 
кеч тушуниб етдик. Наврўз маъна-
вий ва номоддий мерос сифатида 
аждодларимиздан бизгача етиб 
келган ва биздан авлодларимизга 
қоладиган улуғ байрамимиздир. 
Шу жиҳатдан уни халқаро майдон-
га олиб чиқишимизда ОАВ ҳамда 
медиа чиқишларимизни кучайтири-
шимиз ва унинг тарғиботини мам-
лакатлар бўйлаб намойиш этишда 
фаол ҳаракат қилишимиз керак 
эди. Эҳтимол, бу бизнинг халқла-
римиз менталитетидаги андиша-
лилик туфайлидир. Нима бўлганда 
ҳам,  уни умумбашарий байрам 
сифатида аён қила олишимиз учун 
дунёнинг ҳар бир бурчагига тан-

таналар мессежларини етказа би-
лишимиз керак, деб ўйлайман ва 
бу борада ҳаракатлар бошланган. 
Халқаро байрамлар қатори рўйхат-
га олинганига кўп  вақт бўлмаган 
эса-да, Наврўз жаҳон бўйлаб кенг 
ёйилмоқда ва агар адашмасам, 
айни пайтда дунёнинг 150 та мам-
лакатида нишонланмоқда. Амери-
када, хусусан, Оқ уйда ҳам Наврўз  
дастурхони тузалиб,  АҚШ прези-
денти уни байрам қилувчи барча 
мамлакатларни табрик лаши одат 
тусига кирди.

– Сиз бу байрамни қайси мам-
лакатларда нишонлагансиз ва 
таассуротларингиз қандай?

– Мен қай мамлакатда диплома-
тик миссиямни бажарган бўлсам, у 
ерда нишонлаган Наврўз айёмла-
ри юқори савияда ўтган. Масалан, 
Эроннинг Буюк Британиядаги эл-
чихонасида ишлаган пайтимда ёки 
айни пайтда, Ўзбекистонда бўлиб 
ўтаётган Наврўз шодиёналарига 
гувоҳ сифатида айтишим мум-
кинки, бошқа мамлакатларда ҳам 
бу хашбахт лик кунларида барча 
Наврўз минтақаси мамлакатлари 
дўстлик муносабатларини янада 
мус таҳкамлайдилар. Чунки улар 
байрамни биргаликда нишонлаган-
лари боис, якдиллик билан тайёр-
гарлик кўришади. Яқинда билганим 
эса, Ўзбекистонда Нав рўз Эронда-
ги каби ўтказилар экан. Масалан, 
Эронда ҳам, Ўзбекистонда ҳам бу 
байрам бир неча кун давом этади.        

– Эронда бу байрам қай тарзда 
бошланиб, қандай якунланади?

– Эронда Наврўз кунлари ҳар 
бир уйда “Ҳафт син” дастурхони 
тузалади. Унга  “син” (с) ҳарфи би-
лан бошланадиган етти турдаги 
неъмат тортилади. Булар: сабза 
(буғдой, арпа ва ясмиқдан ўсти-
рилган майса), себ (олма), саману 
(сумалак), сир (саримсоқ), санжид 
(жийда), сирка ёки сумоқ (тотим). 
Кўкат – қайта туғилиш ва эндигина 
дунёга келганлик, олма – гўзаллик 
ва соғлик, сумалак – қут-барака, 

саримсоқ – шифо, жийда – муҳаб-
бат, сирка – сабр-бардош, тотим 
– қуёшнинг чиқиши рамзи ҳисобла-
нади. Бундан ташқари, “ҳафт син” 
дастурхонига комиллик ва зийнат 
бағишлаш мақсадида бошқа нарса-
лар ҳам қўйилади. Жумладан, кўз-
гу, Қуръон ёки Ҳофиз Шерозий де-
вони, Фирдавсий “Шоҳнома”си каби 
китоблар, шамдон (баъзи жойлар-
да оиладаги фарзандлар сонига 
тенг миқдорда шамдонлар), танга, 
бўялган тухум, гул, ширинликлар, 
қуруқ мевалар, қизил балиқ солин-
ган сувли коса кабиларни санаб 
ўтиш мумкин.

Наврўз Эронда таомилга кўра, 
ўн уч кун давом этади. Байрам-
нинг охирги кунини  “си даҳ бадар” 
деб айтишади, яъни  ўзбекчасига 
“ташқарига чиқиб кет”, дейилади. 
Бунинг маъноси – шу ўн учинчи 
куни ҳамма эронилар табиат бағри-
га чиқишади.  Ташқарида ёмғирми, 
шамолми, нима бўлса ҳам одам-
лар уйидан яшил кенгликлар томон 
йўл олишади. Бу кун табиат куни 
деб ҳам ҳисобланади. Яна Наврўз 
куни ҳамма яқинлар йўқланади. 
Ўша ўн уч кун  мобайнида Эронга 
хориждан ва Эрондан хорижга  юз-
лаб авиарейс амалга оширилади. 
Бундан ташқари, 870 минг киши  
борди-келди муносабатлари билан 
автоуловларда Эронга киради ёки 
чиқади. 

– Ўзбекистонда сумалак Нав-
рўз байрамининг хос тао ми ҳи-
собланади. Эронда ҳам бу бай-
рамнинг алоҳида таоми борми? 

– Албатта. Бу махсус палов бў-
либ, балиқ, кўкат ва гуручдан тай-
ёрланади. Бунинг ўзига хос рамзий 
маъноси бор. Наврўз эрончасига 
“нав – рўз” – янги йилда янги кун-
нинг туғилиш куни деб юритилгани 
боис, бу таомга таваллуд ва чексиз-
лик белгиси сифатида айнан балиқ 
танланган. Балиқ, аввало, ҳамиша 
сувда яшайдиган энг ҳалол жонли 
махлуқот бўлиб, минглаб-миллион-
лаб уруғдан кўпаяди. Бошқа жон-

лилар нари борса ўнта  ёки йигир-
мата насл  бериши мумкин. Шунинг 
учун хурсандчилик кунларимиз 
балиқ уруғидек беҳисоб бўлсин, 
деган маънода кўкатли балиқ па-
лов пишириш урфга кирган. Таомга 
асосан қизил балиқ танланади. 
Чунки қизил балиқ яшовчан бўлиб, 
бир сувдан бош қасига солинган-
да оддий балиқлар узоғи билан 
ўн кунгина яшайдиган шароитда у 
бир неча ой бемалол яшай олади. 
Наврўзнинг бу таоми фақат оила 
даврасидагина тановул қилинади, 
ресторан ёки кафеларда пиширил-
майди. Ҳар бир оила аъзо лари уни 
ўз оиласи даврасида тановул қили-
ши шарт. 

–  Ўзбекистон халқига байрам 
тилакларингиз...

– Дунёдаги халқларнинг бирга-
ликда тотув яшашлари учун уларни 
туташтирувчи нуқтани топиш қи йин. 
Аммо сизнинг, бизнинг аждодлари-
миз неча минг йиллар аввал шу 
нуқтани топиб, белгилаб кетиш-
ган. Албатта, биз ҳам уни йўқотиб 
қўймаслигимиз, яъни ўзаро ҳам-
корлик, дўстлик ва биродарликни 
мус таҳкамлаб бормоғимиз керак. 
Ўзбекистон ва Эрон жуда яхши дўс-
тона муносабатлар анъанасига эга 
ва бу бизни қувонтиради. Иншаал-
лоҳ, анъана ҳамиша шундай сақла-
ниб қолади. 

Ўзбекистон халқини, ўзбек мил-
латини ўзимизнинг биродарлари-
миз, деб ҳисоблаймиз. Биз учун 
юртингиз муҳтарам бир мамлакат 
ва ўзбеклар қадр ли бир миллат-
дир. Наврўз байрами муносабати 
билан Ўзбекистон халқини айём 
билан муборакбод этаман ва улар-
га муваффақият, эзгулик тилайман. 
Эрончасига айтганда: “Ҳар рўзи 
шуд Наврўз бошад, ҳар Наврўзи 
феруз бошад”. Яъни ҳар кунингиз 
Наврўз бўлсин, Наврўзингиз феруз 
(ғолиб) бўлсин!

Муҳайё ПИРНАФАСОВА
суҳбатлашди.

АЗАЛИЙ ДЎСТЛИК

ХАЛҚЛАРНИ ТУТАШТИРУВЧИ НУҚТА
Эрон Ислом Республикасининг Ўзбекистондаги Фавқулодда ва Мухтор элчиси 

Муҳаммадали ИСКАНДАРИЙ билан суҳбат

ЎЗБЕКИСТОН РЕСПУБЛИКАСИ ПРЕЗИДЕНТИ ЎЗБЕКИСТОН РЕСПУБЛИКАСИ ПРЕЗИДЕНТИ 
ШАВКАТ МИРЗИЁЕВНИНГ НАВРЎЗ УМУМХАЛҚ БАЙРАМИГА ШАВКАТ МИРЗИЁЕВНИНГ НАВРЎЗ УМУМХАЛҚ БАЙРАМИГА 

БАҒИШЛАНГАН ТАНТАНАЛИ МАРОСИМДАГИ НУТҚИБАҒИШЛАНГАН ТАНТАНАЛИ МАРОСИМДАГИ НУТҚИ

МУЛОҲАЗА

Шарқ донишмандлиги азал-азалдан 
ёвузликдан эзгулик, қоронғиликдан 
ёруғлик, ёмонликдан яхшилик, қаттиқ-

дан юмшоқ кучли ва саботли экани борасида 
сабоқ бериб келади. Кўп йиллик мустаҳкам 
дарахт кексаликдан дарак берса, энди кўклаёт-
ган навниҳол, ёшлик тантанаси ўлароқ, довулу 
бўронларга бардошли экани айни ҳақиқатдир.

Маълумки, мувозанатини йўқотган ҳар бир 
нарса заволга юз тутишга маҳкум. Табиат ҳам 
шунга кўра ўз мутано сиблигини сақлаб, бор-
лиғу олам шайинини тўғрилаган ҳолда унинг 
мангулигини таъминлаб туради.

Шу кунларда, кунлар татти бўлиб, майса-гиёҳлар-
нинг қиёқ тиллари тош ларни ёриб чиқаётган кезларда 
бунга гувоҳ бўласиз. Энди-энди кўзларини уқалаб уй-
ғонаётган митти навбаҳорга эса қанчалик уриниб-чи-
ранмасин, забтига олмоқчи бўлмасин, ғазаб сочма-
син, салобатли қишнинг кучи етмай қолади. Табиат 
мутаносиблиги шунга кўра борлиғу олам мувозатини 
сақлаб туради – замину зироатни тарк этмоғи лозим-
лигию бундан ўзга илож йўқлигини ҳали англаб-анг-
ламаган қаҳратон қишнинг шафқатсиз музликлари 
остидан бойчечак бош кўтаради. У элчи сифатида 
сепини ёйишга макон излаётган баҳор номидан са-
лобатли қишга жасоратли нома йўллайди. Майса-ги-
ёҳларга, ўт-ўланларга, гул-чечакларга энди унинг ҳук-
ми ўтмаслиги борасида огоҳлантиради. Унинг номаси 
мазмуни ёзилаётган япроқчаларида акс этади.

Qïš yay bilä toquštï,
Qïŋïr közün baqïštï.

Tutušqalï yaqïštï,
Utǧalïmat oǧrašur.

Айтмоқдаки: Қиш ёз билан тўқнаш ди, улар бир-би-
рига ёмон кўз билан қарашди, бир-бирини тутиш учун 
яқинлашдилар. Уларнинг ҳар бири ютиш ва енгиш-
ни истар эди [Қиш ёз билан урушди, бир-бирларига 
ёмон кўз билан боқишди, тутишга яқинлашишди. Улар 
бир-бирини енгишга интилишар эди].

Маҳмуд Кошғарий содда сатрларда ифодалаган 
табиатдаги қиш ва кўклам мунозараси жамият та-
раққиётининг асос  лари ҳақидаги мураккаб қарашлар-
дан ҳам ўгит беради. Зеро, жамиятда қарама-қарши-
ликсиз ривожланиш пуч ҳисобланади.

Улуғвор табиатда ҳар нарсанинг ўз ўрни ва вази-
фаси бор. Бир кунда дунёга келиб ўша куниёқ завол 
топадиган капалакнинг “пуф” деса учиб кетадиган чи-
ройли қанотларида қанчалик куч-қудрат мужассам? 
Биз буни била олмаймиз, аммо табиат бу пар қанот-
лар силкинишидаёқ борлиғу оламга огоҳликка даъ-
ват этувчи мужда йўллайди. “Хаос теорияси”га асос 
солган америкалик машҳур математик ва метеоролог 
 Эдвард Нортон Лоренз “капалак эффекти” деб номла-
ган табиатдаги кичик бир ҳаракат кутилмаганда хаос 
даражасига олиб келувчи ҳолатга айланиши мумкин-
лигини ҳеч ким инкор эта олмайди. “Амазон ўрмон-
ларида бир капалакнинг қанот қоқиши АҚШда бўрон 
кўтарилишига сабаб бўлиши мумкин, – дея уқтиради 
Эдвард Нортон Лоренз. – Бошқача айтганда, бир ка-
палакнинг қанот қоқиши дунёнинг ярмини айланиб 
чиқадиган довулга сабаб бўлиши мумкин”.

Яқиндагина бир тутам бўлган кунлар шитоб уза-
йиб, ҳадемай куну тун тенглашади – эртасидан бош-
лаб кун тундан узая бошлайди. Мана шу оралиқда, 
мана шу мутаносибликда Шарқ халқлари қадим-қа-
димдан байрам сифатида нишонлаб келган Наврўз – 
Янги кун бўй кўрсатади. 

Наврўз – табиат мутаносиблиги тарозиси ша йини 
тўғриланган адолатли кун. У адолат тимсоли. У оқни 
оққа, қорани қорага ажратади. Энди деҳқонлар бе-
малол бостирма остидан кетмонларини олиш лари, 
ўроқларини чархлашлари, омочларини араваларга 
ортиб далага чиқаверишлари мумкин. Энди қишнинг 
совуқ кунлари алдай олмайди, ерга сочилган уруғ 
нобуд бўлмайди. “Эй фарзанд, агар деҳқон бўлсанг, 
барча деҳқондин билимлироқ бўлғил ва ҳар бир экин-
ни эксанг, вақтидин ўтказиб экмағил. Агар вақтидин ўн 
кун бурун экканинг икки кун вақтидин сўнг экканидан 
яхшироқдур. Ҳамма вақт ерни тарбият қилғил, деҳқон-
чилик пешасидин баҳраманд бўлгайсан”. Деҳқонлар 
яхши билган бу илмни XI асрда яшаган Кайковус 
“Қобуснома” асарида сабт этиб қўйгани бежиз эмас, у 
табиат мутаносиблигини англамоқнинг мўъжизалари 
ҳақида сабоқ беради. Деҳқон сочган уруғидан унган 
ҳосил бани башар тириклигини таъминлаб туради. 
Қушлар, қумурсқалар ризқини теради. Унинг ўзига ҳам 
бир чимдим насиб этади. Бу улуғ мутаносибликдан 
ташқаридаги барча воқеа-ҳодисалар ўткинчи, гап-сўз-
лар уйдирмага ўхшаб туюлади.

Бу кунлар ҳаммага ҳам насиб этмайди. Аслида 
қаҳратон қиш чилласи ҳам ҳикматсиз бўлмаган. У 
ҳайвоноту набототнинг сарагини саракка, пучагини 
пучакка ажратган ҳолда ҳаёт бардавомлигининг пой-
деворини яратиб қўйган. Қиш чилласидан омон-эсон 
ўтиб келганларгагина бу кунлар насиб этади. Шундай 
экан, уни янги ҳаётга қиёслаш ҳам жоиз кўринади. 

Наврўз – Табиат мутаносиблигининг ёрқин кўри-
нишидир. Унга бағишлаб асрлар давомида кўплаб 
шеърлар ёзилган. Ҳар байрамда Навоий бобонинг 
“Ҳар тунинг қадр ўлубон, ҳар кунинг ўлсун Нав рўз” де-
ган ниятидан тортиб Рабғузийнинг “Кун ҳамалга кел-
ди эрса келди олам наврўзи. Кечди баҳман замҳарири 
қиш қолмади қори бўзи” тавсифигача вирди забон қи-
линади. Қўшиқлар куйланади: “Наврўз келибон жум-
лаи жаҳон нозлана, нозлана, нозланажакдир, Офтоб 
қиздириб, аста-секин ёзлана, ёзлана, ёзланажакдир”. 
Асарлар битилади. Наврўз шу маънода, битмас-ту-
ганмас илҳом манбаи. Замонлар силсиласида Нав-
рўзни нишонлашни удумдан чиқариб юбориш учун 
унинг ўрнига Навбаҳор таърифланган кезларда ҳам 
Наврўз Табиат  мутаносиблигидаги ўз ўрнини йўқот-
маган. Фақат Наврўздагина туну кун тенглашиб, фақат 
Наврўздагина янги кун бошланган. Табиат исботлаган 
нарсалар жамият йўриқларига юрмайди. Ўшанда ҳам 
қишдан омон чиққанлар шукроналар қилишиб, кекса-
лар кўзларига сурган гул-чечакларни ёшлар бошлари-

га чамбар қилиб кўтаришган. Шу маънода Наврўз энг 
қадимий ва шу асно энг навқирон байрам сифатида 
такрор-такрор нишонланишига қарамай завол бил-
майди, эскирмайди, унинг боқийлигини табиатнинг 
ўзи таъминлаб туради. Табиат ўз мутаносиблигини 
ўзи ҳимоя қилади. Унда муҳтожлик эҳтиёжининг ўзи 
бўлмагани боис ўзгаларга боқмайди. У ўзига ишо-
нади. Ўз кучига ишонади. Ўз йўлининг тўғрилигига 
ишонади. Шу сабабли, муносабатларга қараб жавоб 
қайтариш бурчини унутмайди. Оламларнинг яратув-
чисидан у шундай кўрсатма олган. Унга четдан дахл 
қилиш фожиага айланади. Унга амал қилмаслик мута-
носибликни бузади. 

 Наврўз – мутаносиблик байрами.
– Қишлоғимизнинг номи Кўҳруд, – дея ҳикоя қи-

лади тожигу ўзбек халқларининг суюкли қўшиқчиси 
Жўрабек Муродов. – Кўҳ “тоғ” маъносини берса, руд 
“сой” дегани. Болалигимизда Наврўз келиши биланоқ 
қишлоғимиз аҳолиси ўртадан ҳайқириб оқаётган сой-
нинг икки томонида турволиб, тарафма-тараф бўлиб 
халқ қўшиқларини куйлаб, айтишувлар қилишарди. 
Уларнинг овозини ўртада сой ютиб кетар, кучли овоз 
эгаларигина олқиш олишарди. Қишлоғимизда азал-
дан амал қилиб келган бу одат менинг қўшиқчи бўли-
шимга кучли туртки берган.

Масхарабозларга қизиқ мавзу бўлган, ҳозирги 
пайт да товушларни нотага солиб, қўшиққа айланти-
риб берадиган техник имкониятларнинг табиат мута-
носиблигига ҳеч қандай алоқаси йўқ. Халқ қалбидан 
ўрин оладиган етук санъаткорлар етишиб чиқиши 
душворлиги шундан бўлса керак. Табиат билан му-
таносиблик инсонларни, жамият аъзоларини ҳам 
комилликка етак лаб, хаос ҳаётга мазмун бағишлай 
олиш қудратига эга.

  Наврўз – мутаносиблик байрами.
Тоғу тошлардан тортиб дашту саҳроларгача бош 

кўтарган ҳар бир гиёҳини асраб-авайлаш савқи таби-
ийси билан у ўз боқийлигини таъминлайди. Акс ҳолда, 
шафқатсиз равишда норозилигини билдиради. Унинг 
огоҳлантириб томоқ қиргани сохта муқаддас нарсалар-
ни супуриб ташлаш қудратига эгалиги билан улуғвор. 
Тоғлар кўрки бўлган арчалар қуриса ёки кесиб кетилса 
булоқлар қурийди. Сабаби, улар ўз томирларида қиш 
бўйи қор сувларини йиғиб турнакўзли булоқларга сув 
етказиб беради. Артезиан қудуқлар кўпайиши ҳисо-
бидан булоқлару чашмаларни бой берган қишлоқлар 

аҳолиси болалиги гўзал даврларда ўтганини армон 
билан эслайди. Уларга, ота-боболарингиз сизлар каби 
бўлмаган, деган гапни эслатмоқнинг қанчалик фойда-
си бор?

– Ёввойи буталар, саксовуллар кесиб кетилиши 
биланоқ саҳролар ўз фарзандидан айрилгандек ға-
заб отига минди, – деб афсусланади экология жон-
куяри Анвармирзо Ҳусайнов. – Кейинги йилларда 
бизнинг Бухорода чўллашиш тезлашди. Мана, туризм 
учун ниҳоятда яхши имкониятлар очилмоқда. Аммо 
чанг-тўзон орасидаги қадимий обидалар сайёҳларни 
нечоғли ўзига жалб эта олади? Устига-устак, шаҳар-
ларимиз кўчаларини бе заб турган асрий чинорлар ке-
силиши аҳволимизни янаям танг қилди. Бухорони қўя 
туринг, бугунги кунда пойтахтимиз Тошкент шаҳри-
да ҳам бу борада муаммолар пайдо бўлмоқда. Жа-
моатчилик вакиллари, зиёлилар, юртимиз келажагига 
бефарқ бўлмаган ҳар бир фуқаро бу борада фаолроқ 
бўлиши лозим, деб ўйлайман. Энг катта душмани-
миз – лоқайдлик. Аҳоли ўзи кўриб турган, ўзи ҳал 
этиш имконига эга муаммоларни ҳам қачон давлат 
ҳал қилиб берар экан, деб лоқайдлик кўрсатиши та-
биат мутаносиблигини бузганидек, жамият уйғунлиги-
га ҳам фойдали эмас.

Давлатимиз раҳбари томонидан сўнг ги йилларда 
имзоланган муҳим ҳужжатларнинг, қарор ва фармон-
ларнинг кўпчилиги она табиатимизни асраш, ер усти 
ва ости бойликларидан оқилона фойдаланиш каби 
масалалар ечимига қаратилган. Мамлакатимиздагина 
эмас, Марказий Осиё минтақаси учун катта муаммога 
айланаётган сув билан боғлиқ масалада жорий йил 
5 январдаги “Қуйи бўғинда сув ресурсларини бошқа-
риш тизимини такомиллаштириш ҳамда сув ресурс-
ларидан фойдаланиш самарадорлигини ошириш чо-
ра-тадбирлари тўғрисида”ги Президент қарори “сув 
ресурсларидан фойдаланиш самарадорлиги ва ма-
даниятини ошириш орқали аҳоли онгида шаклланган 
“сув – текин” тушунчасидан воз кечиш ҳамда сувни те-
жайдиган суғориш технологияларини кенгайтирилган 
тартибда жорий этишни давом эттириш” мақсадини 
кўзлайди. Бунинг нечоғли долзарблигини она табиат-
нинг ўзи уқтириб турибди.

“Ипак йўли дурдонаси” Тошкент халқаро кинофес-
тивалига ўтган йили дунё нинг турли мамлакатларидан 
ҳар хил жанрларда яратилган фильмлар юборилди. 
Улар орасида француз киноижодкорларининг мин-
тақамиздаги энг йирик Федченко музлиги мавзусидаги 
ҳужжатли фильми ҳам бор эди. Бу музликнинг тобора 
камайиб бораётгани минтақа аҳолисигагина эмас, бу-
тун дунё экологиясига нечоғли таъсир қилиши Евро-
панинг олис ҳудудидаги француз киноижодкорларини 
ташвишлантиргани ҳолда, бошқаларни қўя турайлик, 
бизнинг ижодкорларимизнинг ўзи ҳам ундан бехабар-
лигини нимага йўйишни билмайсан киши. Ҳатто, ҳар 
йили мана шундай серхаражат тадбирларни ўтка-
заётган киномиз мутасаддилари давлат бюджетидан 
миллиардлаб сўм маблағ олгани ҳолда, кейинги йил-
ларда на сув, на табиат, на-да ҳайвоноту наботот ва 
на-да табиат мутаносиблиги бузилишининг ҳа ло катли 
оқибатлари ҳақида аҳолининг кўзини очадиган ақалли 
бирорта, ҳатто қисқа метражли фильм ярата олмага-
ни ачинарли ҳолдир.  

Наврўз – мутаносиблик байрами.
Соқоли кўксига тушган отахоннинг баҳор каби 

энди тетапоя қилаётган невараси қўлига қалам-
ча кўчат бериб, ўз ортидан эргаштиришида қандай 
маъно бор? Унинг нигоҳида: “Болам, биз барчамиз 
мана шу она табиатнинг фарзанд ларимиз, у бизни 
кийдирди, едирди, чанқоғимизни қондирди, энди сен 
ҳам сохтакорликдан йироқ бўл, шу митти қаламча-
ни ўз вақтида ер бағрига суқиб, юртингни яшнат, акс 
ҳолда ёнингда ўз дарахтинг бўлмайди, ёлғизланиб 
қоласан, шамоллар увлаган тўзонли дунёда ёлғиз-
ланиб қолишдан Яратганнинг ўзи асрасин”, деган 
эзгу тилак бор.

Отахоннинг нигоҳидаги бу ифодалар бежиз эмас. 
Чунки эс таниётганида унга ҳам бобоси худди шун-
дай деган. Бу ўгит унутилмас. Ҳазрат Алишер Навоий 
лутф этганларидек:

Табиатда ҳар неки одат бўлур,
Чу эскирди одат табиат бўлур.
Она табиат ҳамиша ўзини ўзи яратган, тозалаган, 

янгилаган, борлиғи оламнинг мангу мувозанатига ха-
лақит бериши мумкин бўлганларини чиқариб ташлаб, 
таҳрир қилган ва мукаммаллик шаклини олган. Унинг 
мана шундай эврилишлари давомидаги одатлари 
ўзгармас қонуният тусини олган. Мангу тош узра қу-
лоғингизни қўйиб бир зум сукут сақланг, унинг қаъ-
рида сиз митти майсанинг нечоғли буюк шиддатда 
тў лғанаётганини тинглай оласиз, у уйғонмоқ истайди, 
туғилмоқ истайди ва  кўп ўтмай бу шиддатни тош ҳам 
сиғдиролмайди, қиёқ тил қуёшни кўзлаб оламга бўй 
кўрсатади. Унинг қудратига бас кела оласизми? Унинг 
қудрати билан бўйлаша оласизми? Албатта, йўқ! Шун-
дай экан, унга қулоқ тутишга, уни ҳурмат қилишга, уни 
эъзозлашга мажбурсиз. Табиатни таърифлаш эмас, 
уни тушуниш лозим. Шунда оқилона жамиятни яра-
тишга улуш қўша оласиз. Табиат ва жамият уйғунлиги 
нуқтасини сизга Наврўзи олам тақдим этади. У – юк-
сак Қадр. Асрлар давомида гуллаб-яшнаган, ўзлигига 
эга бўлган, буюк зотларни улғайтирган жаннат маъво-
да саҳройи ва бадавийга айланиш қисматидан Худо-
нинг ўзи асрасин. Бунинг учун ҳар гиёҳни сизлаб, ҳар 
майсанинг қадрига етмоқ лозим. Атоқли шоир Ғафур 
Ғулом айтганидек:

Узилган бир киприк абад йўқолмас,
Шунчалар мустаҳкам хонаи хуршид.
Бугун сабза бўлди қишдаги нафас,
Ҳозир қонда кезар эртанги умид.
Ҳа, бугун Наврўз. Бугун қишдаги нафас сабза 

бўлиб бош кўтарди. У қалбларда умид уйғотади. Шу 
азиз Ватанни обод, фаровон қилиш умиди. Зеро, ин-
сон учун бундан ўзга буюк саодат бўлиши мумкинми? 
Асло, йўқ!

Шойим БЎТАЕВ

ОЛАМ ТАРОЗИСИНИНГ ШАЙИНИОЛАМ ТАРОЗИСИНИНГ ШАЙИНИ

БУГУН АҚЛИЙ ЎЙИНЛАР 
ЗАМОНИМИ?

Шу каби ўзгаришлар жараёнини кузата туриб, бугунги болалар ҳаёти 
билан бизнинг болалигимиз кечган давр ўртасидаги тафовут кўз ўнгимда 
яққолроқ намоён бўла бошлайди. Очиғи, бизнинг болалик пайтимизда 
ўйин чоқларнинг турлари ҳам, дўконлари ҳам бугунгидек кўп эмасди. Ҳо-
зир дўконга кирсангиз, қўғирчоғу овунчоқларнинг хилма-хиллигидан кў-
зингиз қамашади. Болалигимда бор-йўғи бир-иккита қўғирчоғим, сакрат-
ма арқоним, коптогим бўларди. Лекин ҳеч қачон зерикмаганмиз. Чунки 
маҳалламиз болалари билан оммавий ўйинларимиз бўларди. Масалан, 
“бостирма” ўйнардик: болалар биттадан конфет қоғозини бир бўлак ғишт 
остига бостириб, 3-4 метр масофада туриб қўлидаги тош билан қандқоғоз 
бостирилган ғиштни нишонга оларди. Ким мўлжални аниқ олса, қандқоғоз 
шуники бўларди. “Бўёқлар баҳси” ўйинида бир бола сотувчи, бошқаси ха-
ридор бўлиб, қолганлар турли рангдаги бўёқлар билан номланарди. Ха-
ридор бўёқни танлагач, ўша бўёқ номини олган бола қочар, харидор эса 
уни қуварди. Тутиб олсагина “бола-бўёқ” харидор томонга ўтарди. Шунга 
ўхшаш “Оқ теракми, кўк терак” ўйинини кўпчилик эслайди. Арқонда сак-
рашни айт майсизми?! Бир ўзингиз сакрасангиз ҳам, гуруҳ бўлиб ўйнасан-
гиз ҳам ҳеч жонга тегмасди. Тўпни сакратиб, бир-биримизга узатиб ўйнаш 
завқи-чи? Бошқа жойларда қандай номланишини билмадим-у, Тошкентда 
ясси тошни тепиб ўйналадиган “сопалак” ўйини бўларди. 

Асфальтга бўр билан катаклар чизиб, рақамлар билан белгилаб қў-
йиларди. Кейин қўлдаги ясси тошни катакларга отиб, тош тушган катакка 
бир оёқда сакраб бориларди. Бир оёқни кўтарган ҳолда иккинчи оёқ билан 
тошни тепиб, катаклар бўйлаб яна орқага қайтиб келинарди. “Бештош” 
қизларнинг энг севимли ўйинларидан эди: тошларни қўл билан сочиб, ке-
йин уларни чаққон териб олиш талаб қилинарди. Яна шишанинг қопқоғига 
лой тўлдирардик ва бўш қопқоқларни териб қўйиб, навбати билан узоқдан 
мўлжаллаб уриб, ютиб олишга ҳаракат қилардик. Уни “қопқоқ ўйини”, деб 
атардик. “Қарабтеп” тепиш ўғил болаларнинг ўйини ҳисобланса-да, баъзи 
қизлар ҳам улардан қолишмасди. Бир парча терига қалай ёки қўрғошин 
ёпиштирилиб, бир оёқда, баъзан товоннинг ён томони билан тепиб ўйна-
ларди. Бундан ташқари, фақат мактабда эмас, маҳаллаларда ҳам фут-
бол, волейбол ўйнардик. Айниқса, ўғил болалар учун футбол энг севимли 
машғулот эди. 

Бу ўйинларнинг барчаси югуриш, сакраш, тепиш, қўл ва бармоқларни 
чаққон ҳаракатга келтириш, хуллас, жисмоний машқларга асосланарди. 
Ҳар бир ўйин абжирликка, сезгирликка ўргатар, болаларнинг соғлом бў-
лишида катта аҳамият касб этарди. Яна ҳам аҳамиятлиси, ўйинлар бо-
лаларнинг бошини қовуштирар, жамоа бўлиб ҳаракат қилишга ўргатар, 
аҳилликка одатлантирарди. 

Тўғри, бугуннинг болалари ҳам зукко, ақлли, компьютер, телефон, 
смартфон каби воситалардан яхши хабардор. Невараларимнинг теле-
фонни ипидан игнасигача билишини, компьютер ва бошқа техник асбоб-
ус куналардан бемалол фойдаланишини кўриб ҳавас қиламан. Лекин кун 
бўйи аксарият ўғил, қизларнинг қўлидан телефон тушмаслигини, фарзанд-
ларимиз, невараларимиз техника “қули”га айланиб қолаётганини кўрсам 
хавотирга тушаман.

Хўп, бугун фарзандларимиз замонавий техника ва технологиялар-
ни пухта эгаллашяпти. Бу яхши. Бироқ мактабда, ҳатто уйда ҳам ақлий 
машғулот билан банд бола қачон жисмонан чиниқади?! Эҳтимол, айрим-
лар фарзандларини спорт тўгаракларга берганларини рўкач қилишлари 
мумкин. Лекин беш қўл баробар эмас, фарзандини тўгаракка беришга 
ҳамманинг ҳам имконияти бўлавермайди. Хуллас, боланинг болаларга 
хос ўйинлари фақат уйдаги ақлий машғулотлар, спорт тўгараклари билан 
чекланиб қолмаслиги керак. 

Тўғри, болалигимиз кечган давр билан бугунни қиёслаб бўлмайди. Ле-
кин ҳозир ҳам болаларни чиниқтирадиган, ҳатто бизнинг болалик даври-
миздагидан кўра мукаммал, қизиқарли ўйинлар бор. Спорт анжомлари, 
боғча ёшидан бошлаб болаларни чиниқтирадиган турли хил машқлар тўп-
ламлари кўп. 

Қирқ ёш ва ундан ошган кишилар ҳам, шубҳасиз, жисмоний машқлар-
га эҳтиёж сезади. Бу борада керакли тавсиялар, қўлланмалар бор. Унда 
гап нимада? Асосий масала жисмоний тарбия борасидаги мавжуд тавсия 
ва қўлланмалар амалга қандай татбиқ этилаётганида. Чунки бугун боғча 
болаларидан тортиб, талабаларгача ақлий меҳнат билан банд. Аксарият 
боғчаларда болаларга ўйинчоқ бериб қўйилади ёки қоғоз-қалам бериб су-
рат чиздирилади. Мактаб ва ўқув юртларида жисмоний тарбия соатлари 
бор, лекин машғулотлар ҳар куни ўтказилмайди. Ишхоналарда ҳам ҳамма 
ўз иши билан машғул, ўй бекалари юмушлари ва сериаллардан ортиш-
майди... Хуллас, бугунги техника тараққиёти даврида жисмоний тарбия 
билан шуғулланишга вақт етмайди. Мактаб ўқувчилари қўшимча машғу-
лотларга, репетиторга қатнайди. Бу ташвишлар болаларнинг нафақат ақ-
лий, балки жисмоний толиқишига сабаб бўлади. 

Хуллас, инсон ҳар қандай ёшда ҳам жисмоний тарбия билан шуғулла-
ниши зарур, лекин буни қандай амалга оширишни ҳар ким ўз имкония-
тидан келиб чиқиб белгилаши лозим. Назаримда, фарзандларимизнинг 
жамоа бўлиб ўйналадиган ўйинларга эҳтиёжи бор. 

Гулчеҳра УМАРОВА   

Бир пайтлар кексалардан: “Одамнинг ёши улғайган сайин бола-
лигига тез-тез қайтадиган бўлиб қоларкан”, деган гапни эшитсам 
ҳайрон бўлардим. Энди шу ҳолатни ўзим бошдан кечиряпман. 
Айниқса, невараларимнинг ўзаро муносабатлари, машғулотла-
рию ўйнаётган ўйинларини кўрганимда шундай ҳолатга тушаман. 
Болалигим кечган давр кўз олдимдан ўта бошлайди. 
Бугунги гўдакларнинг нафақат ўйин ва машғулотлари, ўзаро 

гап-сўзлари ҳам бошқача. Тўғри, давр ўзгарди, фан-техника кун-
дан-кун тараққий этмоқда. Лоф эмаски, ҳар кун, ҳар соатда, ҳатто 
дақиқа сайин бир мўъжиза юз бериб турибди. 

ТАЛҚИН

Маҳмуд ТОИР, 
Ўзбекистон халқ шоири 

                
                   ДАЪВАТ 

Уйғоқ дилни уйғоқ руҳлар хуш кўргайдир,
Ғафлат босган бўлар-бўлмас туш кўргайдир,
Имон ҳушёр юрагида ниш ургайдир,
Ҳар миллатда уйғотгувчи инсон бўлсин,
Уйғотган ҳам, уйғонган ҳам омон бўлсин.

Ватанпарвар ватан ичра бир ватандир,
Оппоқ гулдек чаман ичра бир чамандир,
Миллат марди миллат учун олий шаъндир,
Эргашганлар мудом мардлар томон бўлсин,
Уйғотган ҳам, уйғонган ҳам омон бўлсин.

Тинчлик тилаб Худойимга зорловчилар,
Дунё аҳлин эзгуликка чорловчилар,
Хуш ниятда қуёш каби порловчилар,
Ҳар бир халқда, ҳар бир юртда ҳар он бўлсин,
Уйғотган ҳам, уйғонган ҳам омон бўлсин.

Мардум борки, орзуси бор, армони бор,
Интилганга толе ёрдир, имкони бор.
Қайси элнинг уйғотгувчи сарбони бор,
Қадрин билсин, умрин тилаб, шодмон  бўлсин,
Уйғотган ҳам, уйғонган ҳам омон бўлсин.

Инсон бўлмоқ бу, аввало, Худодандир,
Миллат бахти, миллат кўрган вафодандир,
Оддий одам қилган оддий дуодандир –
Ўзбекистон жаҳон ичра жаҳон бўлсин,
Уйғотган ҳам, уйғонган ҳам омон бўлсин.

              СЕНИКИ
Оппоқ атиргулни дилингда ўстир,
Дилингга сиғмаса, қўлингда ўстир.
Қўлингга сиғмайди ғунчалаб кетса,
Аё дўст, сен уни йўлингда ўстир.

Гул бўлсанг, гўзалсан, кўзга сиғмайсан,
Булбул баётидек сўзга сиғмайсан,
Бахтиёр боғбондек юзинг ловуллаб,
Худони хушласанг, ўзга сиғмайсан.

Ёймачи кўклам рамазон 
ойи арафасида қут-баракотли 
қору ёмғирлари билан шитоб 
кириб келди. Улуғ айёмлар 
арафасида маъруф одамлар 
бир-бирларини йўқлаш, ҳол-
аҳвол сўрашиш, ғамхўрлик 
кўрсатишга мойил бўладилар. 
Миллий удумларимиз ҳам доим 
одамгарчиликни ёдга солади. 
Шак ёмғирлари ушбу инсоний 
туйғуларни янада кучайтиради. 
Эшигимда шоир Маҳмуд 
Тоирнинг гулдираган товуши 
эшитилди.

– Дийдор ғанимат, деб кела-
вердим, Иброҳим ака, айбга буюр-
манг, безовта қилиб вақтингизни 
олган бўлсам. 

– Келаверинг, келаверинг, Маҳ-
муджон, қадамларингизга ҳаса-
нот! – дея эски дўстлар қучоқ очиб 
кўришамиз. Шоирнинг хандон-ҳу-
шон чеҳрасидан хона нурга тўл-
гандай бўлади.

– Паркент тепаларига бу йил 
кўклам аямай кўксини тутди, – 
дейди Маҳмуд фотиҳа ўқилгач, 
кўтаринки оҳангда. – Одамлар 
наздида осмондан худди қут-эзгу-
лик ёғилаётгандай. Эрталаб ишга 
отланиб, ҳовлига тушсам, юзимга 
тоғ томондан бир илоҳий эпкин 
урилди. Хоҳ ишонинг, хоҳ ишон-
манг, тилимни шу заҳоти бир шеър 
чучита бошлади. Шу кайфиятда 
ҳузурингизга келдим. Бугун ижозат 
берсангиз, шеър ўқийдиган кунга 
ўхшайди.

Маҳмуд қўйнидан қора муқо-
вали дафтарини олиб столга 
қўйди. Дафтар кўп тутилгани, 
эгасига садоқат билан хизмат қи-
лаётгани муқовасидан кўриниб 
турарди. Шеър ўқиш шоир Маҳ-
муд Тоирга сув-ҳаво каби эҳти-
ёжга айланган. Илгарилари шеър 
ўқигиси келса, “Дўрмон”га – гоҳ 
устоз Саид Аҳмад даргоҳига, 
гоҳ донишманд Абдулла Орипов 
боғчасига, гоҳ “Ҳувайдо”даги Эр-
кин Воҳидов ҳовлисига, гоҳ бар 
уриб, Муҳаммад Юсуф ҳузури-
га йўл оларди. Шеър ўқийдиган 
чоғлари унинг чинакам масар-
рат онлари эди. Устози кабирлар 

Изингдан таралган ифор сеники,
Гулларга ярашган кибор сеники,
Дили гул, қўли гул, йўли гул ўзинг,
Шоирни шоширган ашъор сеники,
Сеники... сеники... сеники...
       
  БЕШ КУНЛИК ДУНЁ
Кўнгилнинг кўчаси кўнгилдан кенгдир,
Инсонсан, иймоннинг измига кўнгил,
Қаро ер бағрида бандаси тенгдир,
Беш кунлик дунёга беш кетиб қўйма.

Бу олам гўзалдир орзуси билан,
Минг рангда товланар ёғдуси билан,
Бойлиги чирмайди жодуси билан,
Беш кунлик дунёга беш кетиб қўйма.

Ёлғонлар жонингда ялдайди гоҳи,
Ўз кўзинг ўзингни алдайди гоҳи,
Ҳар ёлғон аслида гуноҳнинг чоҳи,
Беш кунлик дунёга беш кетиб қўйма.

Оиланг бағрида бахт бўлай, десанг,
Боланг қувончига тахт бўлай, десанг,
Охират ғамини бугун е, есанг,
Беш кунлик дунёга беш кетиб қўйма.

Савобинг изингда порлаб туради,
Жаннат ўз бағрига чорлаб туради,
Шайтон ҳам ёнингда пойлаб юради,
Беш кунлик дунёга беш кетиб қўйма.

Тўлин ой қаро тун жисмига чирой,
Юлдузлар юз очган ҳуснига чирой,
Азизлик инсоннинг исмига чирой,
Беш кунлик дунёга беш кетиб қўйма.

           УМР УВОЛИ

Гилам тўқимоққа тўқмоқ керакмас,
Ойга чиқиш учун сўқмоқ керакмас.
Гугуртин олқишлаб юрганлар айтар,
Ўтин ёқиш учун чақмоқ керакмас.

– Нима керак? – десанг, бошин қашийди,
– Вой, – дейди, – кечаги куним яхшийди.

Олтмишдан ошса ҳам бу бечоранинг,
Қаранг, ақл тиши ҳамон тишийди.

Иймонин қорнига сиғдириб олган,
Толиқса, ейишдан, ичишдан толган.
– Изида нима бор? – дея сўраманг,
Ортида умрининг уволи қолган.
 
                   НИШАБ

Баҳорни соғинган боғларга бордим,
Қорлардан зериккан тоғларга бордим.
Қишнинг қабоғига осилган музни
Кетмоннинг сопида уриб юбордим.

Ер узра тушди-ю, чилпарчин бўлди,
Лойларга санчилиб, гилпарчин бўлди.
Ногаҳон юз буриб томларга боқсам,
Баҳорни соғинган тарновлар кулди.

Февраль ўз умрини яшаб бўляпти,
Осмон сўнгги қорин тўшаб бўляпти.
Кела қол, баҳорим, соғинтирма кўп,
Олам сен томонга нишаб бўляпти.

    ДЎРМОН БОҒЛАРИДА 

Дўрмон боғларида салқин саҳарлар,
Баҳор келишидан берар хабарлар.
Эришдан эриниб қолган қорлар бор –
Сафларнинг ортида қолган навкарлар.

Арчалар қорлардан қутулиб яйрар,
Тонгги шамолларга игнасин қайрар,
Бу боғлар булбули бормикин омон – 
Уларнинг ўрнига юрагим сайрар.

Мусича бўғотда “ку-ку”лар аста,
Кўклам соғинчидан кўнгил шикаста.
Наздимда, баҳорнинг бармоғи билан,
Шукр, ушбу шеърни ёздим бирпасда.

             ТОШ
Уйингизнинг гуллари,
Чўлдагидан афзалдир.
Оғзингизга солган тош,
Қўлдагидан афзалдир.

Оғзингиздаги тошни,
Тилингиз тотлагайдир.
Аммо қўлдаги каби,
Ҳеч кимга отмагайдир.

             ТЎ Р Т Л И К Л А Р

                         * * *
Шеър маним қалбимнинг қаноти бўлди,
Шеър маним умримнинг баёти бўлди.
Билмам, қандай ўтдим эл элагидан,
Шукр, шеър Маҳмуднинг ҳаёти бўлди.

                         * * *
Болаликда умринг узун кўринар,
Барчаси зиёда, фузун кўринар.
Кексалик ел мисол етиб келганда,
Одамзот бечора, забун кўринар.

                         * * *
Муз асли бу қишнинг зардаси эрур,
Қиш ўзи баҳорнинг пардаси эрур.
Булбулларга бешик белаган баҳор,
Ўн саккиз минг олам хандаси эрур.

                         * * *
Ўзинг ер, кўланканг майдон бўлса ҳам,
Наздингда маконинг осмон бўлса ҳам,
Айт, нечун ўзингни англамайсан ҳеч,
Бу давру давронинг ёлғон бўлса ҳам?!

                         * * *
Йўллар умримизга абад йўлдошдир,
Қувончу қайғуга тилсиз дилдошдир.
Бизлар тобут тутиб кетаётганда,
Бизга елка тутган мангу бардошдир.

                         * * *
Топганин тутамлаб боласин боққан,
Топмаса, қалбдаги ноласин боққан.
У менинг онамдир, у менинг онам –
Оппоқ сочларининг толасин боққан.

                         * * *
Қалбимнинг қўридан жудо қилмагин,
Кўзимнинг нуридан жудо қилмагин.
Шоирнинг шарафи сўзида Эгам,
Сўзимнинг нуридан жудо қилмагин.

     И К К И Л И К Л А Р

                         * * *
Ошиқлик – умримиз олий унвони,
Бу шундай унвонки, кўпдир армони.

                         * * *
Хазон куз ҳайрати чириб кетгунча,
Қор ҳам қиш қувончи эриб кетгунча.

                         * * *
Сохта саломингга алик сўрайсан,
Ўчган чироғингга пилик сўрайсан.

                         * * *
Уятдан қизарсанг қонинг тозадир,
Шукур қил, кўпларга бу андозадир.

                         * * *
Қанча кўп гапирдинг, шунча сир сотдинг,
Ўзингнинг шаънингга ўзинг тош отдинг.

                         * * *
Ғийбатнинг хирмони сира тўлмаган,
Шундан ғийбатчининг бахти кулмаган.

                         * * *
Ўқиган одамни уққанда кўргин,
Яхшилик яхшига юққанда кўргин.

                         * * *
Дунё асли қўлнинг кири, деганлар
Бир умр шу кирнинг ғамин еганлар. 

                         * * *
Тонгда кулган қуёш оқшом қизарар,
Инсон қилмишидан балки бўзарар.

                         * * *
Ўзинг узоқдасан, меҳринг нури бор,
Сен уни кўнгилдан кўнгилга юбор.

уни чеҳракушой қарши олишар, 
ўзини, шеърларини алқашар, 
янги ғоялар беришарди. Маҳмуд 
бундай шеърхон давралардан 
қўйни-қўнжи тўлиб, илҳомланиб 
қайтарди. Ўша дамларни эслаб 
сўрадим: 

– Устозларга шеърингизни қан-
дай ўқирдингиз? 

У дабдурустдан бундай савол-
ни кутмаган экан шекилли, бироз 
ўйланиб қолди. Сезганман: у доим 
шундай кутилмаган ҳолатларга 
дуч келиб қолса, кўпинча дарҳол 
сукутга чўмади, сўнг, албатта, 
жилмаяди. Бу сафар ҳам табас-
сум қилиб деди:

– Албатта, эшитиларли қилиб 
ўқийман. Мени ҳаяжон босади, 
билмайман, бу шеър ўқишда бўла-
диган одатий ҳаяжонми ё устозлар 
салобатиданми?

Шоир яна ўйланиб қолди, ке-
йин: “Бир воқеани айтиб берай-
ми? Вақтингизни олмаяпман-
ми?” – деди.

– Айтинг, айтинг.
– 2016 йилнинг апрелида Эр-

кин ака Воҳидовни кўргани уй-

ларига бордим. Яқинда давола-
нишдан чиққан, ўзларини бироз 
олдириб, синиқиб турган эканлар. 
Маъюс жилмайиб, кутиб олдилар. 
Бироз ҳол-аҳвол сўрашганимиз-
дан кейин, “Маҳмуджон, икки оғиз 
шеър ўқинг”, дедилар. Шеър ўқиш 
ва эшитишни соғинганларини сез-
дим... “Қандай бўларкин?” – де-
дим вазиятга қараб. “Ўқинг, ўқинг”, 
дедилар. Мен қўшиқ қилиб айти-
ладиган саккиз қатор шеъримни 
ўқидим тасалли маъносида. Эр-
кин ака кўзларини ҳорғин юмиб ёт-
дилар, бошлари баланд қў йилган 
катта ёстиққа чуқур ботган, ма-
жолсиз эдилар. Кейин кўзларини 
очдилар, чеҳраларига чиройли 
табассум ёйилди. “Яшанг, – де-
дилар, – овозингиз менга дармон 
бўлди”. Эркин акани охирги кўри-
шим шу бўлди.

Маҳмуд Тоир эл-юртнинг дав-
ралари, анжуманларида кўп шеър 
айтади, худди овозини созлаб ол-
моқчидай ўз шеърларини ўқишдан 
олдин Абдулла Орипов, Эркин 
Воҳидов, Омон Матжон шеърла-
рини қироат билан залга тақдим 
этади. Унинг товуш торлари доим 
таранг ҳолатда, андак елпиндидан 
жўшади. Охирги йиллар аёли Гул-
чеҳрахон вафот этиб, Маҳмуднинг 
овози пича андуҳ тортди. Лекин 
шоир ҳамон ҳозиржавоб, овозида-
ги бироз шикасталик ҳатто ёшига 
ярашгандай.

– Маҳмуд, кўп шеър ёзаётга-
нингиз ўзингизга сезилмайдими? 
– деб сўрадим. – Мавзулар, ти-
зимлар, оҳанг-ритмлар, шакллар 
такрорланиб қолгандай туюлмай-
дими?

У яна сукутга ботди. Самимий 
чеҳрасига тағин табассум шуъла 
солди.

– Қаранг, Иброҳим ака, – деди 
чиройи очилиб, – бугун эрталаб ту-

шимга кирган эканми, кутилмаган-
да бир-икки сатр тилимда айлана 
бошлади. То кўчага чиққунимча, у 
тўрт қатор росмана шеър га айлан-
ди. Мен нима қилай? Бу неъмат... 
ўзи келади... Мен шунда наъматак 
орасида ўтирган булбулнинг ҳоли-
ни тушунаман. Баъзи дўстларим-
ни, хусусан, Сирожиддин Саййид, 
Муҳаммад Юсуфларни ҳам била-
ман: доим шундай ҳолатда бўлган. 
Шеър қандай бўлмасин, алоҳида 
ҳолат, кўкдан, ердан, юракнинг 
қаъридан пайдо бўлади. Яна бир 
қанча иккиликлар, тўрт ликлар, 
янги шеърлар ёздим. Улар, ал-
батта, олдинги шеърларимнинг 
давоми... Қай бир тарзда давом 
эттиради. Ҳозир айрим ёшлар ян-
гича шакллар топиб, мавзуларни 
янгилаб ёзишяпти. Зеро, нима де-
манг, ҳар бир одам ҳам янгилик, 
ҳам эскилик айни бир пайтнинг 
ўзида... 

Маҳмуд андак шеър фалса-
фаси томонга ўтаркан, буюк Мах-
тумқулининг:

“Туманга бурканиб тоғлар 
бош эгар,

Еллар қўзғалолмай ерда 
                              суд ралар”, – 

деган шеърининг гўзал манзара-
си кўз ўнгимда гавдаланди. Бу 
фавқулодда образларни беихтиёр 
айни чоғда Маҳмуд замондошим 

ўқиётган иккиликлар ва тўртлик-
лар ёнида тасаввур қилдим. 

“Бир арпага арзимас 
           бу жаҳон хаёлимга, 
Билмам, олам не кўйда 
    мен ҳайрон ўз ҳолимга”, – 

деган Махтумқули билан Маҳмуд-
нинг мана ҳозир ўқиётган:

“Нафсим надоматин 
        ҳар кун оҳи бор, 
Ва лекин бу оҳнинг 
         тубсиз чоҳи бор”, – 

деган шеъри ўртасида қандайдир 
қариндошлик борлигини сезаман. 
Ва бизнинг Маҳмуд шоир ҳам 
чакки эмас асло, деб қаноат туя-
ман. Шоирлар ҳақиқатни айтишга 
туғилганлар-да, дейман инкишоф 
юзасидан.

Ҳа, Маҳмуд Тоир – қуюлиб 
келгувчи тизимлар шоири. Ти-
зимли тизма шоир. Катта ша-
лола, кичик шалола, уларнинг 
зарралари янг лиғ шеърлар. У 
ҳеч қачон умум қабул қилинган 
ахлоқ-маърифий ақидалардан 
четлаб кетмайди. Доим шу умум-
миллий ақоид ичида. Шеърий, 
ҳаётий мезонлар ичида. Аммо 
шеърларини, боя ўзи айт моқчи, 
илҳом парвозлари ичида ёзади. 
Янги замона уни ўзгартира олди-
ми? Вақт сочларининг бир пайт-
лардаги қўнғироқларини аёвсиз 
юлиб кетди. Балки қадамлари-

нинг шиддати сал пасайгандир. 
Журъатлари сал сусайгандир. 
Аммо бир нарса равшан: унда 
шеър завқи, қофия шавқи ҳамон 
таранг! 

Паркентнинг шукуҳли тепалик-
лари узра ёнбошлаганда, шоир-
нинг қалбидан ҳамон маърифий 
шеър қуюлиб отилиб чиқади. Тепа-
лар тагида азал ёғдули булоқлар 
милдирайди. Маҳмуд Тоир ёши 
етмишдан ошганда шеърни худ-
ди Ҳабибий, Собир Абдулла,Чус-
тий, Уйғун, Чархий домлалардек 
“ваъдайи ишқ” деб билади. Тиз-
малари худди Баҳоуддин нақшла-
ридек одамийлик муҳаббатининг 
шарора ларини сочади. Етмиш 
ёш нинг чўққиларидан ошганда, 
қаранг, “Болалик баҳорини соғин-
дим жуда”, деб ҳап риқади унинг 
юраги. Ва орқасига қарай-қа-
рай, энтикса-да, аслида келажак 
баҳорларини кўзлаётгани били-
ниб туради.

У ҳамиша ҳаракатда; ҳаракат-
да эса ҳаётнинг поёнсиз муждаси 
бор. Шу мужда нафс, надомат, 
тубсиз чоҳ билан чексиз шоир 
оҳини боғлаяпти. Бу оғир фалса-
фий тушунчалар шеърдан ҳавас 
учун жой оляптими? Йў-ўқ, улар 
одам умрининг мазмунини ифо-
далаяпти ва уни юрагимизга, шуу-
римизга олиб киряпти.

Уй¼отган μам, уй¼онган μам омон бўлсинУй¼отган μам, уй¼онган μам омон бўлсин

ЗАВОЛСИЗ ИШҚЗАВОЛСИЗ ИШҚ

Иброҳим ҒАФУРОВ, 
Ўзбекистон Қаҳрамони

ТИЛБИЛИМ

Халқ орасида “алла” сўзи 
“Аллоҳ” исмидан, гўдак 
қулоғига “Аллоҳ” исмини 
сингдириш учун шундай 
айтилган, деган қараш бор. 
Аммо Шавкат  Раҳматуллаевнинг 
“Ўзбек тилининг этимологик 
луғати”да “алла”га шундай 
изоҳ берилган: “Бу от қадимги 
туркий тилдаги “тинчланиш” 
маъносини билдирган ала (ала-
ала) ундов сўзидан ўсиб чиққан; 
ўзбек тилида “а” унлилари 
“ä” унлиларига алмашган, “л” 
ундоши қатланган: ала-ала › алла 
› äллä”.

Чиндан ҳам, “Девону луғотит-турк”да 
“ала” сўзи бор ва шундай изоҳланган: “ала 
– секин, шошилмай; ала-ала дейдилар. Се-
кин-секин, аста-аста. Бу сўзга “к”, “л” қўшиб 
ола кел ҳам дейилади”. Ушбу изоҳдан анг-
лашиладики, “ала” сўзи бирор иш-ҳаракат-
ни секинлаштириш, айтайлик, шошаётган, 
ғазабланаётган одамга нисбатан тинчлан-
тириш мақсадида айтилган бўлиши мум-
кин. Аммо ухлаётган болага “ала-ала”, яъни 
“секин-секин” дейиш ғализроқ туюлади. 

“Девон”да Кошғарий “алла” маъноси-
да бошқа бир сўзни келтиради: “балу-ба-
лу – оналар боласини бешикда ухлатиш 
учун қўллайдиган алла ўрнидаги сўз”. Агар 
“алла” туркий этимологияга эга бўлса, ай-
нан ана шу “балу-балу”дан кейинчалик 
алу-алу – алла-алла шаклларига ўтган бў-
лиши эҳтимоли кўпроқ. Қолаверса, татар-
ларнинг бешик жирида ҳозир ҳам мавжуд 
бўлган “элли-бэлли, бэу-бэу, бэллу-бэу” 
каби айтимлар – “балу-балу”дан “алла-ал-
ла”га ўтиш босқичини ифодалаши мумкин.

“Балу-балу” русларнинг “баю-бай”ига 
ҳам ўхшаб кетади. Бу сўздан рус тилида 
“(у)баюкать”, яъни “алла айтиш” феъли 

ҳам ясалган. Макс Фасмернинг “Этимоло-
гический словарь русского языка” луғатида 
“баю” ва “(у)баюкать” сўзларига берилган 
изоҳ, бизнингча, қониқарли эмас. Хусусан, 
М.Фасмер мазкур сўзларни бир ўринда 
“гапириш” маъносидаги славянча “баять” 
феълидан деса, бошқа ўринда туркий “бай” 
(“бой”) билан алоқадор деган фикр бил-
дирган. Аслида, русча “баю баюшки баю” 
кўпроқ рус казакларига тегишли бешик ай-
тимидир. Маълумки, “казак” исмининг ўзи 
туркий сўз, “Бобурнома”да ҳам “қазақ” сў-
зини кўп учратамиз, шунингдек, казаклар 
орқали рус тилига “атаман”, “есаул” (“ясо-
вул”), “кош”, “курен” (“кўч”, “кўрон”), “дом        -
б ра” (“дўмбира”) каби юзлаб туркий сўзлар 
ўтганлиги маълум. Эҳтимол, М.Фасмер 
“Девону луғотит-турк”даги “балу-балу”дан 
хабардор бўлмагандир. Аммо “Девон”да-
ги ушбу сўз ва татар айтимларидаги: “эл-
ли-бэлли, бэу-бэу, бэллу-бэу” шакллари 
русча “баю-бай”нинг туркий ўзакка эгалиги 
эҳтимолини кўчайтиради. Баъзан бир тил-
да йўқотилган сўз бошқа тилда яшаб қо-
лади. Айтайлик, “кирпич”(“кирпич”), “öтүк” 
(“утюг”), “авйа” (“айва”) каби кўплаб туркий 
сўзлар ҳозир ҳам рус тилида яшаб кел-
моқда ва “балу-балу” (“баю-баю”) ҳам, ўй-
лаймизки, шундай сўзлар сирасига киради.

“Алла” калимасини айтиш бизда қачон-

дан урф бўлгани маълум эмас, аммо тур-
ли халқларда унинг турлича қўлланишига 
кўра ҳудудларга ажратиш мумкин. Айтай-
лик, Ўзбекистон ва Тожикистон халқлари 
ўртасида айтиладиган алла (“аллаё-алла, 
алла, болам (бачам), алла”) деярли бир 
хил (фақат Тожикистоннинг баъзи ҳудуд-
ларида “лалайик” шакли мавжуд), аммо 

туркманчада “алла” сўзи ортидан “ҳу” то-
вушининг ҳам эшитилиши (“алла ҳу алла”) 
бизга “Аллоҳ” исмини ҳам эслатади. Уму-
ман, туркий халқларда оналар аллани ҳар 
доим ҳам сўз билан айтишмаган, балки 
кўпинча аллалар “ҳайя-ҳув, ҳий-ув, ҳу-вий” 
каби товушлар иштирокидаги мусиқадан 
иборат бўлган. Туркманча “ҳу” ҳам шундай 
товуш бўлиши мумкин. Айниқса, бошқирд-
ларнинг бешик жирида бу товушлар яққол 
кўзга ташланади: “элли (ҳ)у, элли(ҳ)у вуув, 
вэлийи-вэлэйи вай, эвэйии-эвэйии вэй”.

Аммо Афғонистон халқлари, хусусан, 
пуштунларнинг алласида ҳам “алла ҳу 
алла” сўзлари такрорланади ва “Аллоҳ” 
исмига яна ҳам яқинроқ талаффуз эти-
лади. Демак, Афғонистон, Туркманистон 
ҳудудларини, шартли равишда, “алла 

ҳу” ҳудуди деб белгилашимиз мумкин.
Қозоқ ва қирғизлардаги “алди-ай, 

алди” – ўзбекча “аллаё алла”нинг қозоқ 
ва қирғиз тилларига мослаб қабул қилин-
ган шакли эканлиги англашилади. Ай-
тайлик, “мулла” сўзи ҳам қирғиз ва қозоқ 
тилларига “молдо” шаклида, иккинчи “л” 
товуши “д”га айлантириб қабул қилинган.

Озарбайжонлар эса аллани – “layla” дейи-
шади ва “алла” ўрнида “лайи-лай” деб куйла-
нади, бунда эронча алла – “ла-лайи” таъси-
ри сезилади, демак, Эрон ва Озарбайжонни 
бир алла ҳудудига мансуб дейиш мумкин. 

Аммо турк “гўдак аллалари” (“bebek 
ninnilari”) фарқли кўринишга эга. Турклар-
да чақалоқ тилидан олинган сўз – ninni 
– “алла” маъносини билдиради, “dandini 
dandini danali bebek”, деб бошланадиган 
туркча асосий алла қўшиғидаги “dandini” 
эса французча: “тебратмоқ, қўнғироқ-
ни ипидан  тортиб ҳаракатга келтирмоқ, 
дангиллатмоқ” маъносидаги “dandiner” 
сўзининг туркчага ўзлашган шаклидир. 
Бу эса туркча “dandini” қўшиғи кейинча-
лик пайдо бўлганлигидан дарак беради.

Арабларнинг анъанавий алласи: “ялла 
бинам”, яъни “қани, ухла” сўзлари билан 
бошланади. Аммо ундаги “ялла” сўзи араб-
ча “ё Аллоҳ” маъносидаги иборасиданми 
ёки “кеча”, “кеч бўлди” маъносида арабча 
“лайл” сўзидан ясалганми, бу бизга қоронғи. 

Бизнингча, “алла” сўзи исломдан кейин 
пайдо бўлган ва “Аллоҳ” исми зикри билан 
алоқадор, деган фикр ҳақиқатга яқинроқ. 
Маълумки, ўтмишда болалар ўлими ниҳоят-
да кўп бўлган, шу боис фарзанди соғлиғини 
Аллоҳдан тилаган оналар тилида “Аллоҳ” 
зикри қўшиққа айланган бўлиши мумкин. 
Шунингдек, “алла”нинг форсча “лала”га ҳам 
ўхшашлиги, баъзи оврўпо тиллари, хусу-
сан, инглиз тилида “лалабай” (“lullaby”) де-
йилиши, барча ҳолатларда “л” товушининг 
иштироки ва такрорланиб келиши, улар 
қадимий бир архетипга бориб тақалиши 
мумкин, деган фаразга ҳам олиб келади. 

Хуллас, тилимиздаги “алла” сўзининг ке-
либ чиқишида юқорида келтирилган далил-
ларнинг бирортаси ёки ҳаммасининг қисман 
таъсири бўлиши мумкин. Нима бўлишидан 
қатъий назар, халқ оғзаки ижодининг бу тури 
жуда қадим замонлардан мавжуд бўлган ва 
бизгача етиб келган энг биринчи алла – бу 
бундан тўрт минг йил аввал сополга миххат 
этиб ўйилган шумерларнинг алласидир. 

Абдувоҳид ҲАЙИТ

Бугун қаёққа қараманг, 
концерт саройларими, 
тўй-ҳашам ёки 
тадбирми, ҳамма жойда 
фонограммада куйлаш 
урфга айланмоқда. Тўғри, 
айрим санъаткорлар, 
тўлиқ бўлмаса-да, 
концерт дастурларида 
жонли куйлашга ҳаракат 
қилишяпти. Қолаверса, 
хонанда катта концерт 
залларида тўлиқ жонли 
ижрода концерт берса, 
зал ижарасининг 
50 фоизини тўлаши 
борасида Маданият 
вазирлиги чегирма 
бериш ҳуқуқига эга. Ўз 
овозига ишонадиган 
Юлдуз Усмонова, Оғабек 
Собиров, Маҳмуд 
Намозов, Шуҳрат Дарё, 
Расул Сейтжонов, Аҳрор 
Усмонов каби хонандалар 
концерт дастурларини 
жонли ижрода 
намойиш этишяпти. 
Лекин бундайлар жуда 
озчиликни ташкил этади. 
Тўғри, баъзилар: ижро 
қандай бўлишидан 
қатъи назар, концерт 
залларимиз ҳамиша 
тўла, мухлислар мазза 
қилиб эшитяпти, тўй-
ҳашамларда ҳам ҳеч ким 
эътироз билдираётгани 
йўқ, дейиши мумкин. 
Аслида лоқайдлигимиз 
сабаб хонандаликни 
пул топиш манбаига 
айлантириб олаётган 
ёки тўй учунгина “ижод” 
қилаётганлар кўпайиб 
бораяпти. 

Шу ўринда чет эллик санъ-
аткорлар фаолиятига тўхталиб 
ўтсак. Аввало, улар фонограмма-
дан қандай ҳолатларда фойдала-
ниш, уни қандай ишлатишни яхши 
билишади. Яъни қўшиқ мусиқаси-
ни ижро этишда мураккаб вазият 
юзага келгандагина, фақат мусиқа 
учун электрон асбоблардан фой-

даланиш мумкин. Бунда, айтай-
лик, чиптада концерт репертуа-
ридаги 8-9 та асарнинг мусиқаси 
фонограммада айтилиши кўрса-
тилади ва ўз-ўзидан чипта нархи 
арзонлаштирилади. Бизда эса, 
концерт рекламаларига бемалол 
“Фонограммада ижро этилади”, 
деган сўзлар ёзиб қўйилади. 
Ваҳоланки, бу ҳолатда 100-500 
минг сўмга чипта харид қилиб, 
концерт кўраётган истеъмолчи-
нинг ҳуқуқи бузилади. Майли, 
одамлар ўз ҳуқуқлари бузилаёт-
ганига аҳамият бермай, бемалол 
концертларга тушаётгандир. 
Лекин истеъмолчилар ҳуқуқини 
ҳимоя қилувчи агентлик қаёққа 
қараяпти? Бу борада агентлик-
нинг ваколати қай даражада? 
Ташкилот ишлаяптими ўзи? Агар 
ишлаётган бўлса, 24 йилдан буён 
мавжуд қонунчиликка нима учун 
ўзгартириш киритмаяпти, деган 
саволларга жавоб йўқ. Зеро, 
юртимизда “фонограмма” сўзидан 
фойдаланиш ва амалиётда уни 
тўғри ишлатиш шартларини аниқ 
белгилаш, концерт чиптаси ва 
рек ламасида репертуарни кўрса-
тиш қачон йўлга қўйилади? 

Кези келганда эстрада санъа-
тида фаолият юритаётган ижод-
корга зарур шарт-шароитлар, 
имкониятлар яратиб берилаёт-
ганига қарамай, айрим хонанда-
ларда ўзига нисбатан талабчан-
ликни йўқотиб, хотиржамликка, 
ўзибўларчиликка берилаётгани, 
қизиқчиликка қадам қўяётган 
ёшлар концерт дастурларида 
бачкана қилиқлари ва гап-сўз-
лари билан миллий-маънавий 
қадриятларимизга, одоб-ахлоқ 

меъёрларига зид ҳаракатлар 
қилаётгани ҳам бор гап. Очиғи, 
кўпчилик бу борада Маданият 
вазирлиги ва “Ўзбекконцерт” 
давлат муассасасига эътироз 
билдиради. Биз бу ўринда маз-
кур ташкилотлар фаолиятига 
баҳо беришдан йироқмиз. Лекин 
масаланинг моҳиятига бир қур 
назар ташлашни лозим топдик. 

Маълум бўлишича, 2021 йил 
1 январдан эътиборан оммавий 
тадбирларга, катта залларда, 
вилоятларда ўтадиган яккахон 
концертлар ва турли концерт-
ларга рухсатнома бериш учун 
ваколатли орган сифатида Ички 
ишлар вазирлиги белгиланган. Бу 
ишга масъул бўлган Ички ишлар 
вазирлиги ҳудудий бошқармалари 
кенгашларида концерт дастурла-
ри ва сценарийсини кўриб чиқиш, 
репертуарни ғоявий-бадиий 
жиҳатдан баҳолаш, ижрочилар 
томонидан содир этиладиган 
ножоиз хатти-ҳаракатларга баҳо 
бериш каби жараёнларга масъул 
ижодий мутахассислар йўқлиги 
натижасида, кўрсатиб ўтилган 
ҳолатлар аниқлангандан сўнг Ма-
даният вазирлиги тушунтириш ва 
тавсиялар орқали муносабат бил-
дириш билан чекланмоқда. Агар 
аҳвол шундай давом этаверса, 
концертларнинг савияси ҳақида 
гапирмасак ҳам бўлади. Лекин 
биз концертларга маънавий озиқ 
олиш, ҳордиқ чиқариш учун пул 
сарфлаб вақтини кетказаётган 
мухлислар, истеъмолчилар 
ҳуқуқи бузилишини истамаймиз. 

Балки юртимиз ҳудудида 
концерт-томоша дастурларини 
таҳлил қилиш, кўриб чиқиш, 

баҳолаш ва рухсатнома бериш 
тизимини “Ўзбекконцерт” давлат 
муассасасида қайта жорий этиш 
ёки бу ташкилотнинг вазифа-
ларини ички ишлар бошқар-
маларига ўтказиш керакдир. 
Чунки “Ўзбекконцерт”нинг ўз 
номи билан концерт борасидаги 
ягона сиёсатни амалга ошири-
ши белгиланган бўлса-да, бу 
ташкилот Маданият вазирлиги  
ҳузуридаги муассаса сифати-
дагина фаолият юритаётгандек 
таассурот қолдиради. 

Хуллас, Истеъмолчилар 
ҳуқуқини ҳимоя қилувчи агентлик 
ҳамда Маданият вазирлиги бир-
галикда катта концерт саройла-
рида яккахон дастур намойиш 
этадиган барча санъаткорлар 
тўлиқ жонли ижрода концерт 
бериши кераклиги ва барча 
муаммоларни техник масалалар-
гача ҳал этиш ҳақида Ҳукуматга 
таклиф киритиши лозим, деб 
ўйлаймиз. Шунингдек, концерт-
лар, тўй ва тантаналарда ҳам 
тўлиқ жонли ижрода бўлишини 
шарт қилиб қўйиш зарур. Бир сўз 
билан айтганда, санъаткорнинг 
саҳнадаги ножоиз хатти-ҳара-
катларига, шахс камолотига, 
маънавиятига зарар келтирувчи 
ҳолатларга жавоб берадиган ва-
колатли органни белгилаш ва уни 
қонуний назорат қилиш тизимини 
яратиш лозим. 

Жонли ижрога ўтиш қўшиқ 
санъатини сохта хонандалардан 
халос этади, ижрода бадиият ку-
чаяди, миллий қўшиқчилигимиз 
сохта “юлдуз”лар, бетайин ижро 
ва ижрочилардан тозаланади.

Г. ФАЙЗИЕВА 

ЭЪТИРОЗ

Компания куни кеча “Yuan Plus” кроссо-
вери нархини салкам 12 фоиз, энг арзон 
“Seagull” (9 700 доллар) русумлисини 5 
фоизга арзонлаштирди. Компания ўтган 
йили четга 100 мингдан ортиқ “Yuan Plus” 
электромобили сотган экан. Жорий йилда 
турли русумда жами 11,5 миллион дона 
электромобиль ишлаб чиқаришни кўз-
лаяпти. Бу машиналар бизда кундан-кун 
қимматлашиб бораётган ёнилғини ишлат-
майди, электр қувватида ҳаракатланади, 
камчиқим. Хорижда арзон, бизда қиммат 
сотиладиган ўзимизнинг автомобиллари-
миздан кўра қулай ва сифатлироқ. Бу ях-
шими, ёмонми, билмадим. 

Энди “UzAuto Motors” машиналарининг 
нархи ҳам бироз тушса керак. Агар шундай 
бўлса, автомобиль ишқибозларининг куни 
туғди деяверинг. Гап бунда эмас, унинг 
оқибатида  юзага келадиган муаммоларда, 
яъни шаҳарларда, хусусан, пойтахт кўча-
ларидаги енгил машиналар сонининг кес-
кин ортиб бораётганида. Оқибат қандай 
бўлади? Албатта, кўчаларда тирбандлик 
ошади. Автомобиль йўлларини кенгайти-
риш, янгиларини қуриш талаб этилади. 
Бир томондан дўконлар, ошхона-ресто-
ранлар, иккинчи томондан катта йўллар 
орасида сезиларли қисқарган пиёдалар 
юриш йўлакларининг йўқолиб кетиш хав-
фи кучаяди. Аслида гап бунда ҳам эмас. 
Хўш,  шаҳар ҳавоси тозарадими ёки ак-
синча – билмадим. Чунки бизда чанг бор, 
устига устак, қурилишлар давом этмоқда. 

Шаҳарсозлик “маданияти”ни пухта 
эгаллаган қурувчиларимиз ўнта-йигирмата 

кўпқаватли уй қургандан кейин битта мак-
таб, беш-ўнта болалар майдончаси, спорт 
иншоотлари қуриш лозимлигини билса 
ҳам, бу ишга асло уринмайди. Чунки ортиқ-
ча ташвиш, ортиқча чиқим, балки тузук-қу-
руқ фойдаси ҳам йўқдир... Шу боис пойтах-
тимизда бундан ўн йил олдинги 300 минг 
нафардан зиёдроқ ўқувчилар сони устига 
яна юз тўқсон минг нафар бола қўшилиб, 
жами салкам ярим миллионга яқинлаш-
ган бўлса-да, мактаблар сони 30-40 тага 
ортган, холос. Аслида минг ўқувчига битта 
мактаб лозимлиги назарда тутилса, яна 
150-160 та мактаб қуриш керак. Гап шунда.

Юртдошларимиз автомобилни шунча-
лар қадрлайдики, кўпқаватли уйларнинг ки-
риш йўлакларигача машинасини тақаб, кўн-
даланг қилиб қўядиганлар бор. Машиналар 
орасидан сирғалиб ўтиб ишга, мактабга 
йўл оласан, сирғалиб ўтиб, уйингга кира-
сан. (Кун бўйи машиналар оралаб юрасан). 
Машинасеварлар эса, бу йўлак эшигидан 
йигирмата хонадон аҳли кириб-чиқишини 
ўйламайди. Худди отаси қуриб кетган уйда 
яшаётгандай ҳис этади ўзини. 

Йўл ёқалари, ишхоналар атрофи, спорт 
майдончалари, боғлар, ошхоналар олди, 
хуллас, шаҳарнинг қаерида бўш жой бўл-
са, барчасини  автомобиллар қоплаган. 
Айниқса, болалар эркин ўйнайдиган май-
донларни автомобиллар эгаллаб олгани 
ачинарлидир. Болалар қаёққа борсин?! 
Гап шунда! 

Бу тарафда эса, хитойлик дўстларимиз 
машиналарини арзонлаштиряпти...

Ҳумоюн АКБАРОВ

БУГУННИНГ ГАПИ

ТАРАҚҚИЁТ ХУРУЖИТАРАҚҚИЁТ ХУРУЖИ

СОХТА СОХТА 
“ЮЛДУЗ”ЛАРДАН “ЮЛДУЗ”ЛАРДАН 

ҚАЧОН ҚУТУЛАМИЗ?ҚАЧОН ҚУТУЛАМИЗ?

Ниҳоят, Ўзбекистон кўчаларида ҳам электромобиллар кўпайиб қолди. Хитой то-
мондан шовқин-суронсиз, сассиз бостириб келган бу машиналар бозорларни забт 
этгач, шаҳар бўйлаб ёйилиб кетди. Бундан икки йил аввал кўчада онда-сонда кў-
зимиз тушган электромобилга ҳозир ҳар қадамда дуч келамиз. Чунки Хитойнинг 
етакчи электромобиль ишлаб чиқарувчи BYD сингари компаниялари дунё бозори-
да Европа ва Америка компанияларини ҳам доғда қолдирмоқда. 

ТАРИХ ВА ТАҚДИР

У Туркистон жадидларининг барча 
ишларида маънавий устоз вазифаси-
ни бажарди. Чунончи, “Таржимон”да 
Туркистонга алоҳида эътибор қаратди. 
Дастлаб газетада фақат расмий нашр-
лардан олинган хабар ва уларга ўзи ёз-
ган шарҳлар билан чегараланган бўлса, 
кейинчалик бу ишга бевосита туркис-
тонликларни жалб қилишга киришди. 
Газетанинг 1885 йилги сонларида Тур-
кистон ҳарбий кампаниясида иштирок 
этган генерал А.Куропаткиннинг (1848-
1925) ўлкани забт этилиши билан боғ-
лиқ хотираларини чоп этди ва алоҳида 
китобча шаклида нашрдан чиқарди. 

Ғаспрали Туркистонга сафари ол-
дидан “Таржимон”да ўлка ҳаёти, тари-
хи ва географиясига оид туркум мақо-
лалар беради. Айниқса, унинг Бухоро 
амирлиги ҳақидаги мақолалари маълу-
мотларга бой эди. Муаллиф Бухоронинг 
буюк ўтмиши, мадрасалари ва ҳукм-
дорлари борасида қизиқарли фактлар-
ни келтиради. 1893 йилнинг февраль 
ойида Бухоро амири Абдулаҳадхон 
Санкт-Петербург сафаридан қайтишда 
Боғчасаройга келади. Юқори мартаба-
ли меҳмонни кутиб олувчилар қаторида 
Исмоил Ғаспрали ҳам бор эди. Бу икки 
шахс 1883 йилдан эътиборан ғойибо-
на таниш эдилар. Ўша пайтда валиаҳд 
бўлган Абдулаҳадхон Ғаспралига “Тар-
жимон” газетасига обуна бўлиш истаги 
битилган телеграмма йўллаган эди. 
Орадан ўн йил ўтиб, улар юзма-юз 
кўришдилар. Абдулаҳадхон уни расман 
Бухорога таклиф қилди. Кейинчалик бу 
таклиф Исмоилбей анча вақтдан бери 
режалаштириб келаётган сафарига кат-
та туртки берганини ёзади.

Атоқли маърифтапарвар Туркис-
тонга биринчи саёҳатини 1893 йил май 
ойи да бошлайди. Бу сафардан кўз-
ланган мақсад, Ғаспиралининг ёзиши-
ча, Туркистоннинг ҳақиқий тарихи ва 
ўша даврдаги аҳволи билан яқиндан 
танишиш бўлган. Сафар давомида у 
маҳаллий мусулмон зиёлилари ораси-
дан ўзига маслакдошлар топиш, “Тар-
жимон”ни ўлкада кенг тарғиб қилиш 
ва янги обуначиларга эга бўлиш ҳамда 
янги усулдаги мактаб очишни ҳам режа-
лаштиради. Сафардан сўнг “Таржимон” 
саҳифаларида эълон қилинган саёҳат-
номаларида Ғаспрали Туркистондаги 
учрашувлари, суҳбатлари ҳақида ба-
тафсил маълумот бермайди ва буни 
газета имкониятлари чекланганлиги 
билан изоҳлайди. Шундай бўлса-да, 
айтиш жоизки, унинг Туркистонга сафа-
ридан кўзлаган асосий мақсади рус ва 
маҳаллий амалдорларни янги усул мак-
таби ишига жалб қилиш бўлган. 

Ғаспрали Бухорода дастлаб Россия 
сиёсий агентлиги маъмурлари билан 
учрашиб, ташрифининг мақсадини бил-
диради. Меҳмоннинг расмий ташриф 
билан келгани ҳақида дарҳол Бухоро 
амири девонхонасига хабар қилинади. 
Шундан сўнг у Қушбеги билан кўриша-
ди ва юқори мартабали меҳмонларга 
ҳозирланган қароргоҳга жойлашти-
рилади. Амир Абдулаҳадхон бу пайт 
Шаҳрисабзда эди, шу боис Ғаспрали у 
билан кўриша олмайди. Саёҳатининг 
якунида Шаҳрисабзга ташриф бую-
ради ва у ерда амир билан кўришади. 
Қушбеги ёрдамида Бухоронинг бошқа 

юқори мартабали амалдорлари: Девон-
беги ва Қозикалон билан учрашади. Бу 
пайтда Бухоронинг барча таълим муас-
сасалари Қозикалон тасарруфида эди. 
Ғаспрали имкониятдан фойдаланиб, 
Қозикалонни таълимнинг янги усули би-
лан батафсил таништиради ва ўзининг 
“Хожаи сибён” (Болалар ўқитувчиси) 
дарслигини тақдим қилади. Қозикалон 
янги таълим усули жуда самарали ва 
фойдали эканини маъқуллайди.

Бухорода мактаб ва мадрасалар би-
лан танишган Ғаспрали ўқувчи ва тала-
балар билан суҳбатлашади ва тўрт кун 
Бухорода бўлгач, Самарқандга йўл ола-
ди. Самарқандда ҳам биринчи галда, 
рус маъмурияти билан учрашади. Уни 
Самарқанд ҳарбий губернатори граф 
Ростовцев қабул қилади. Губернатор би-
лан бўлган ярим соатлик учрашув чоғи-
да ўзини қизиқтирган барча масалалар-
да суҳбатлашиб улгуради. Суҳбатдан 
таъсирланган губернатор “Таржимон”га 
обуна бўлиш истагини билдиради ва 
унга мактаблар ҳақида батафсил маъ-
лумот олиш учун шаҳардаги рус-тузем 
мактаби ўқитувчиси билан учрашишни 
маслаҳат беради. Мактабларда ёзги 
таътил бўлгани сабабли губернатор 
айтган муаллимни топа олмайди. Тўрт 
кун давомида Самарқанднинг руслар ва 
маҳаллий аҳоли яшайдиган қисмлари 
билан танишади ва Самарқанд сафа-
ридан кўзланган асосий мақсадлардан 
бири – янги мактаб очишга муваффақ 
бўлади. Туркистон мусулмонлари учун 
очилган бу биринчи жадид мактаби, но-
расмий тарзда очилганига қарамай, тез 
орада халқ эътиборини қозонади.

Самарқанддан сўнг Ғаспрали Тур-
кистоннинг бош шаҳри – Тошкент-
га ташриф буюради. Бухоро ва Са-
марқанддан фарқли ўлароқ, бу шаҳарга 
келиши билан рус маъмурлари ҳузу-
рига бормайди. Уни Тошкентда маҳал-
лий зиёлилар кутаётган эди. Ғаспрали-
ни Тошкентнинг машҳур қозиларидан 
Муҳйиддинхўжа кутиб олади ва уйига 
таклиф қилади. Ўша куни Муҳйиддин-
хўжа хонадонига Тошкентнинг кўзга 
кўринган мусулмон зиёлиларини йиғиб, 
меҳмон шарафига зиёфат беради. Ғас-
прали Тошкентда шундай бир зиёли 
жамоани кўрадики, бу унинг Туркистон 
ҳақидаги тасаввурларини тубдан ўзгар-
тириб юборади ва рус матбуотда туркис-
тонликларни “саводсиз ва жоҳил”, дея 
бонг ураётган хабар ва маълумотлар 
асоссизлигига амин бўлади. Шу боис у 
Тошкентда олти кун қолиб кетади. 

Тошкентда Ғаспрали Туркистон ге-
нерал-губернатори барон А.Вревский 
ҳамда ўлка таълим тизимига масъул 
шахслардан бири Н.Остроумов билан 
учрашади. Бу учрашувлар тафсило-
ти бизга номаълум. Шундай бўлса-да, 
Ғаспралини биринчи навбатда 1892 
йили Туркистон генерал-губернатори-

га таълим соҳасида амалга оширили-
ши мумкин бўлган ислоҳотлар ҳақида 
фикрларини баён қилган мактубининг 
тақдири қизиқтиргани шубҳасиз. Бу 
масала Н.Остроумов билан муҳокама 
қилингани эҳтимоли кўпроқ. У Остро-
умовни 1880-йиллардаёқ таниган ва 
ўлка таълим тизимига катта таъсир ўт-
казадиган шахслигини яхши билар эди. 
Остроумов билан янги усул мактаблари 
борасида суҳбатлашиб, Самарқандда 
очилган мактабнинг расман рўйхатдан 
ўтказилишига ёрдам беришини илти-
мос қилади. Лекин Остроумов ваъдала-
ри устидан чиқмаган.

Ғаспрали Тошкентдан яна Самарқан-
дга қайтади. Самарқандда уни Шаҳри-
сабзга олиб бориш учун амир юборган 
одамлар кутиб турган эди. Айни шу 
пайтда Самарқандга етиб келган таниқ-
ли педагог, бокулик Мажид Ғанизода  
унга ҳамроҳ бўлади. Мажид Ғанизода 
Ғаспралининг илтимосига биноан Са-
марқандда 40 кун қолиб, янги очилган 
усули жадид мактабида дарс бериш 
билан бирга, маҳаллий муаллимга янги 
методика асосларини ҳам ўргатади.

Ғаспрали Шаҳрисабзга Қурбон ҳа-
йити арафасида етиб келади ва Абду-
лаҳадхон билан байрам намозидан сўнг 
кўришишга муваффақ бўлади. Улар-
нинг кўришиши расмий тарзда бўлиб, 
15 дақиқагина давом этади. Ўша куни 
тушдан кейин улар батафсил суҳбатла-
шиш имконига эга бўладилар. Суҳбат 
чоғида Ғаспрали Бухорода янги усул 
мактаби очиш масаласини ўртага қўя-
ди. Чунки Абдулаҳадхон у билан Боғ-
часаройда кўришган вақтида Бухорода 
янги усул мактаби очишга ваъда берган 
эди. Аммо амир ваъдасининг устидан 
чиқмайди. 

Абдулаҳадхоннинг журъатсизлиги 
ва қатъиятсизлигидан Ғаспирали ран-
жиб, эртасигаёқ Қримга жўнаб кетган 
бўлса-да, амирга муносабатини ўзгар-
тирмади. Улар 1910 йилгача, яъни Аб-
дулаҳадхоннинг вафотига қадар деярли 
ҳар йили Боғчасарой ва Ялтада кўри-
шиб туришган. Амир йилда бир марта 
дам олиш ва даволаниш учун Қримдаги 
қароргоҳига борар эди.

Ғаспралининг Туркистонга иккин-
чи саёҳати 1908 йилга тўғри келди. Бу 
галги сафар олдингисидан бутунлай 
фарқ қилади. Масаланинг моҳиятини 
яхшироқ англаш учун мавзудан бироз 
четлашишимизга тўғри келади. 1905 
йил октябрда оқ подшоҳ томонидан 
эълон қилинган Манифестдан сўнг 
Россиядаги мусулмон жамиятида янги 
йўлбошчилар, янги ғоялар ва оқимлар 
пайдо бўлди. Айни шу вақтга келиб 
либерал позицияда турувчи Ғаспира-
лининг мавқеи бироз эътибордан туша 
бошлади. Чунки янги йўлбошчилар чор 
ҳукуматининг олдига аниқ сиёсий тала-
блар қўйиш, Манифест билан берил-

ган эркинликлардан кўпроқ манфаатга 
эга бўлишга даъват қила бошладилар. 
Ғас прали бу каби тезкор ҳаракатлар-
ни умуман маъқулламади ва бирдан 
катта сиёсий талаблар билан чиқиш-
га у қарши эди. Бу эса, ўз навбатида, 
унинг сиё сий мавқеига таъсир этмай 
қолмади. Абдурашид Иброҳимов бош-
чилигидаги федералчи мусулмонлар 
яшайдиган ҳудудларга мухторият мақо-
ми берилиши тарафдорлари сифатида 
ўртага чиқди. Ғаспрали ва Иброҳимов 
ўртасида катта сиёсий келишмовчилик 
пайдо бўлди ва улар бир-бирига қарши 
ҳаракат қила бошладилар. Мусулмон 
жамоаси орасида сиёсий бўлиниш юз 
берди.  Шундан сўнг, Ғаспралининг ўзи 
ёзишича, мусулмонлар орасида бўла-
ётган барча нарсалардан кўнгли “сови-
ган”. 

1908 йил аввалида у янгидан, 1905 
– 1907 йиллар оралиғида бўлиб ўтган 
сиёсий жараёнлардан кескин фарқ қи-
ладиган сиёсий иш бошлаш ҳаракатига 
тушди. Айни шу вақт у ўзининг узоқ йил-
лар давом этган педагог сифатидаги 
фаолияти тугаганини ва фаолиятининг 
иккинчи, янада шиддатли, кучли сиё-
сий даври бошланганини эълон қилади. 
Янги сиёсий фаолиятга киришар экан, 
“Таржимон”ни ҳам соф сиёсий дастакка 
айлантириш фикрига келади.

Ғаспрали бу ишларни амалга оши-
риш учун мадад қидиради ва Россия-
нинг мусулмонлар яшайдиган ҳудуд-
ларига икки ойлик сафар уюштиришни 
режалаштиради. 1908 йилги Туркистон 
саёҳатидан ҳам у кўмак излашни мақ-
сад қилган эди. Иккинчи саёҳати бирин-
чисидан айнан шу жиҳати билан фарқ 
қилади.

Бухоро амири билан бўлган учрашу-
ви жуда қисқа бўлиб, расмиятчиликдан 
нарига ўтмагани боис Ғаспрали Абду-
лаҳадхоннинг бирон нарсани амалга 
оширишига умид ҳам қилмай қўйган 
эди. Ўз ёзувларида у Бухоро ҳукумати-
нинг ички сиёсатини қаттиқ танқид ости-
га олади: “Агар иш шу тариқа давом 
этса, шак-шубҳасиз Бухоро яқин орада 
Туркистон генерал-губернаторлиги-
нинг бир вилоятига айлантирилади”. 

Ўзбек жадид зиёлилари Исмоил  Ғас-
прали ғояларидан илҳом олгани, уни 
устоз санагани, хусусан, Боғчасаройда 
нашр этилган “Таржимон” газетасини 
доимий равишда ўқиб, ўзларининг тур-
муш тарзига назар ташлаганлари тари-
хий ҳақиқат. У замонларда Боғчасарой 
барча туркий халқлар талпинадиган, 
фикр ва ғоя оладиган табаррук тафак-
кур маскани бўлгани рост.

Зайнобидин АБДИРАШИДОВ,
филология фанлари доктори, 

Анқарадаги Ҳожи Байрам Вали 
университети 
профессори

Бу кун буюк қомусий 
олим, Амир Темурнинг 
набираси, “астрономия 
шаҳзодаси” Мирзо 
Улуғбек таваллудининг 
630 йиллиги жаҳон 
ҳамжамияти томонидан 
кенг нишонланмоқда. 
Ушбу муҳим 
воқеа арафасида 
“Самаркандиана” энцик-
лопедик лойиҳасига 
дунёнинг турли 
давлатлари томонидан 
катта қизиқишлар билдириляпти.

Швейцариялик таниқли астрофизик, физика бўйича Нобель 
мукофоти соҳиби Мишель Майор Самарқанд халқаро тех нология 
университети қошида янги ташкил этилган “Инсон. Маданият. 
Тинчлик” халқаро илмий ва ўқув маркази томонидан ўтказилиши 
режалаштирилаётган шу номдаги халқаро дастурда қатнашиш 
ҳақидаги таклифимизни мамнуният билан қабул қилди.

У лойиҳамизга йўллаган жавоб хатида шундай ёзади: 
“Билдирган тилакларингиз учун ташаккур! Бу хабарга шахсан 
Улуғбекка мурожаат қилиб ёзган мактубимни илова қиламан. 
“Самаркандиана” энциклопедик ло йиҳаси муваф фақиятли давом 
этмоқда, деган умиддаман ва барчангизга эзгу тилакларимни 
изҳор этиб қоламан”.

Унинг бизга юборган суратларидан бирида шундай ёзувга 
кўзимиз тушади: “Менинг буюк ва машҳур ҳамкасбим Мирзо 
Улуғбек изидан. Мишель Майор”.

Лойиҳамизнинг янги иштирокчиси ҳақида бироз тўхталсак. 
Мишель Майор дунёга донғи кетган машҳур олимлардан 
ҳисобланиб, у “Қуёш ортидаги дунё кашфиётчиси” ва “Юлдузлар 
овчиси” номлари билан танилган.

Женева университетининг фахрий профессори Мишель 
Майор халқаро Астрономия иттифоқининг галактик тизимнинг 
тузилиши ва динамикаси, қуёш ортидаги сайёраларни ўрганиш 
борасида тузилган ҳамжамиятига раҳбарлик қилган. Бундан 
ташқари, Европа жанубий обсерваториясининг илмий-техника 
қўмитаси ҳамда Астрофизика ва астрономия фанлари бўйича 
Швейцария жамияти раҳбари, Женева расадхонаси директори 
каби қатор нуфузли лавозимларда фаолият юритган.

Шунингдек, профессор педагогик ва илмий-маърифий 
фаолиятга ҳам катта эътибор қаратган. Айтиш мумкинки, унинг 
мукофотлари ва унвонлари тўлиқ саналса, азиз ўқувчимизнинг 
кўп вақтини олишга тўғри келади. Аҳамиятлиси, ҳатто бутун 
бошли астероидга унинг (125076 Мишелмайор) номи берилган. 
Олим ўзининг Нобель маърузасини қуйидагича номлаган: 
“Коинотдаги кўп оламлар: антик давр орзуси, астрофизиканинг 
замонавий ҳақиқати”.

1995 йил 6 октябрда профессор аспирантларидан бири 
Диде Қуелоз билан ҳамкорликда Қуёш тизимидан ташқаридаги 
биринчи сайёрани – Сомон йўли галактикасида Қуёшга ўхшаш 
юлдузни айланиб юрувчи Пегас экзо сайёрасини кашф этди. 
Экзосайёралар тушунчаси пайдо бўлишига сабаб бўлган 
ушбу инқилобий кашфиёт учун ҳар иккала олим ҳам Нобель 
мукофотига сазовор бўлган.

Машҳур “Зижи Кўрагоний” асари муаллифига Женевадан 
йўлланган мактубда қуйидаги фикрлар билдирилган: 

“Мирзо Улуғбекка! Сизнинг ҳукмронлик қилган 
йилларингизда Самарқандда яратилган Пегас юлдуз лар 
туркумининг тасвири нақадар гўзал! Менинг қалбимга 
жудаям яқин бўлган самовий бу ҳудудда биринчи кашф 
этилган экзосайёра – Пегас 51 жойлашган. Биз осмонни 
тадқиқ этишни чин кўнгилдан яхши кўрган сиз каби буюк 
ҳамкасбимиз хотирасини қадрлаб келмоқдамиз. Мен Сиз 
билан суҳбатлашишни ва Сиз ижод қилган даврлардан 
бери қанча ютуқларга эришганимиз ҳақида айтиб беришни 
жуда хоҳлардим.  

Мирзо Улуғбек, коинотни ўрганишимизга қўшган 
бениҳоя ҳиссангиз учун Сизга чексиз эҳтиромимни 
билдираман. 

Мишель МАЙОР, 
Женева университети астрономия профессори, физика 

фанлари бўйича Нобель муко фоти лауреати”.
Эслатиб ўтамиз: 2022 йилда Самарқанд халқаро технология 

университети томонидан Ўзбекистон Фанлар академияси 
иштирокида ва “Eriell” компаниялар гуруҳи кўмагида буюк 
аллома Мирзо Улуғбекнинг “Зижи Кўрагоний” асарининг нодир 
нашри тайёрланди ва  мазкур асар ўзбек, рус, инглиз ва хитой 
тилларида нашр этилди.

Анатолий ИОНЕСОВ,
“Самаркандиана” энциклопедик лойиҳаси муаллифи.

Асила ИБРАГИМОВА, 
Самарқанд халқаро технология университети 

матбуот котиби.
Суратлар Мишель Майор томонидан тақдим этилган. 

НОБЕЛЬ МУКОФОТИ 
ЛАУРЕАТИНИНГ

МИРЗО УЛУҒБЕККА 
МАКТУБИ

Жадидлик ҳаракати тарихи ҳақида сўз борганда беихтиёр 
қримлик Исмоил Ғаспрали тилга олинади. Таъкидлаш лозим-
ки, Туркистоннинг уйғониш йўлига чиқишида Исмоил Ғас-
прали ташкил этган “Таржимон” (1883 йил 10 апрелда чиқа 
бошлаган) газетасининг ўрни катта бўлди. Унинг ўзи 1893 ва 
1908 йилларда икки марта Туркистонга саёҳат қилди.

Исмоил Ғаспрали ва унинг “Таржимон” газетаси Туркистон 
жадидлари, умуман, бутун ўлкада жадидлик ҳаракатининг 
шаклланишида муҳим аҳамият касб этди. XIX асрнинг охирига 
келиб Ғаспрали нафақат Россия империясида, балки Қоҳи-
радан Бомбейгача бўлган ҳудудларда жадидлик ғояларининг 
ёйилишига катта таъсир ўтказган шахсга айланган эди. 

Албатта  ўқинг. Жудаям  қизиқ 
Ҳар куни камида битта самолёт тўла одам Умрага 

учади. 300 та ўзбек. Ҳар бирининг ёнида камида 2,5-
3 минг доллардан зиёратга аталган пул кетяпти.

750-900 минг доллар пул Ўзбекистондан қайтмас 
бўлиб чиқиб кетади. Ҳар куни!

Бу битта зўр, ҳамма шароити бор, ҳатто амери-
каликлар кўрса ҳавас қиладиган ЗАМОНАВИЙ МАК-
ТАБ дегани! 

Бир ойда 30 та мактаб. 
Бир йилда 360 та мактаб. 
Ўн йилда 3600 та мактаб. 
Агар шу пуллар ростдан ҳам миллат болаларига 

сарфланса, нима бўлишини бир кўз олдингизга кел-
тиринг-а!

Дунё ўзбекларники бўлади! Ўзбеклар илм-фан, 
тараққиёт билан дунёни забт этади-я! 

Афсуски, ўзбек дегани 2-3 минг долларлаб пулни 

суннат бўлган зиёратга сарфлайди, лекин фарзанд-
лари учун 100 долларлик китоблар сотиб олмайди 
ҳеч қачон! 

Агар ўша 2-3 минг долларга китоб олса, қанча 
китоб бўлади? Битта катта зал тўла китоб бўлади! 
Бундай кутубхонаси  бор хонадонда ўсган авлодлар 
қандай инсон бўлиб етишади? 

Бу нарсани афсуски, ҳеч ким хаёлига ҳам келтир-
майди… 

30-40 йил олдин ҳаёт қандай эди? Уйлар ҳам  қу-
риларди, тўйлар ҳам қилинарди, фарзандлар ҳам-
маси спортга, тўгаракларга қатнашарди, касал бўл-
са, дарҳол даволанишарди, тиш қўйдиришарди, ва 
энг муҳими, ҳар бир хонадонга қанчалаб газета, жур-
наллар кириб келарди ҳар куни! 

Китоб жавони йўқ хонадон деярли қолмас эди! 
Ҳамма ўқир эди, билим олар эди. 

Мардикорлар, фоҳишалар, гадойлар, қаллоблар 
йўқ эди! Одамлар маънили, тарбияли, маданиятли, 
қалбан пок, тўғри, ҳалол эдилар. “Фалончи ажрашиб-
ди” деган гапни эшитиб қолиш сенсация эди.

Демак, ҳамма бало одамларнинг ўзида экан. Китоб 
ўқимай қўйишдан бошланди бу ортга кетиш, деб ўйлай-
ман. Деградациянинг бошланғич нуқтаси шу бўлади. 

Китоб ўқимаган одам муҳимни номуҳимдан, оқни 
қорадан, яхшини ёмондан, ростни ёлғондан, тўғрини 
хатодан ажрата олмай қолади. Залолатга қандай бо-
тиб кетаётганини ҳам англамай қолади. 

Биз Қуръонда Аллоҳнинг одамзотга айтган энг би-
ринчи буйруғини унутиб қўйдик! 

“Иқро! Иқро! Иқро!” 
“Ўқи! Ўқи!Ўқи! “

Шораҳмат  ҚУРБОНОВ
“Facebook” 

ТАРМОҚЛАРДА НИМА ГАП? ТАНАЗЗУЛНИНГ БОШЛАНҒИЧ НУҚТАСИ

ЭЪТИРОФ

(Давоми. Бошланиши ўтган сонларда).

Муҳсимов Нуриддин – 1906 йили Тошкент 
шаҳрида туғилган. “Миллий иттиҳод” ташкилоти 
аъзоси, собиқ қулоқ, ҳибсга олинган вақтда аниқ 
машғулоти бўлмаган. Аҳоли орасида аксилинқи-
лобий, миллатчилик тарғиботи олиб борганликда, 
халқлар доҳийси шаънига туҳмат фикрлар айтган-
ликда, аввалги хизмат жойида 12 минг сўм камо-
мад қилганликда айбланган. 1937 йил 25 октябрда 
ЎзССР ИИХК Олтиариқ райони округи тақдим этган 
4477-сонли иш бўйича отувга ҳукм этилган.
Ҳасанов Тожи Аҳмад – 1891 йили Тўрақўрғон 

райони Тўрақўрғон қишлоғида туғилган. 1933 йили 
аксилинқилобий  фаолияти учун қамалган. “Миллий 
иттиҳод” аксилинқилобий ташкилотининг аъзоси. 
Ҳибсга олинган вақтда ўқитувчи бўлиб ишлаган.  
3357-сонли иш бўйича 10 йил меҳнат тузатув ла-
герига ҳукм этилган. Жазо муддати 1937 йил 22 ав-
густдан ҳисобланган. Ўқувчиларга нотўғри таълим 
берганликда ва давлатга қарашли катта миқдордаги 
пулни сарфлаб юборганликда, халқ душманларини 
мақтаганликда айбланган.

Турдиев Соли Махсум –  1900 йили Уйчи райо-
ни, Эркатой қишлоғида туғилган, собиқ қулоқ. 1935 
йили зараркунандалиги учун 5 йилга қамалган. 
Ҳибсга олинган вақтда тайёрлов пунктида қабул 
қилувчи бўлиб ишлаган. Аҳоли орасида миллатчи-
лик тарғиботи олиб борганликда, “Миллий иттиҳод” 
ташкилоти раҳбарлари билан алоқа қилганликда 
айбланган. 12546-сонли иш бўйича 10 йил меҳнат 
тузатув лагерига ҳукм этилган. Жазо муддати 1937 
йил 1 октябрдан ҳисобланган.
Ботиров Нишон – 1900 йили Поп райони Санг 

қишлоғида туғилган.  “Миллий иттиҳод” ташкилоти 
аъзоси бўлган. Ҳибсга олинган вақтда колхоз раиси 
лавозимида ишлаган. Доимий равишда колхозчилар 
орасида колхоз қурилишига қарши аксилинқилобий 
тарғибот олиб борганликда, очарчилик ва уруш 
тўғрисида миш-мишлар тарқатганликда, қулоқларга 
кўмаклашганликда, камбағалларни камситиб кол-
хозлардан чиқиб кетишга мажбур қилганликда, кол-
хоз мулкини ўғирлаганликда айбланган. ИИХК Поп 
райони округи тақдим қилган 4978-сонли иш бўйича 
10 йил меҳнат тузатув лагерига ҳукм этилган. Жазо 
муддати 1937 йил 19 сентябрдан ҳисобланган.
Ғоипов Мулла Ҳайдар – 1879 йили Поп райо-

ни Ҳожиобод қишлоғида туғилган.  “Шўрои Ислом” 
ташкилоти аъзоси, собиқ босмачи, ҳибсга олинган 
вақтда колхоз аъзоси бўлган. Колхозчилар орасида 
аксилинқилобий тарғибот олиб борганликда, револ-
юциядан олдинги тузумни мақтаганликда, қўпорув-
чилик мақсадида тайёрлов пунктига ўт қўйганликда 
айбланган. 3339-сонли иш бўйича 10 йил меҳнат 
тузатув лагерига ҳукм этилган. Жазо муддати 1937 
йил 18 сентябрдан ҳисобланган.
Абдуллаев Ҳайдар Али – 1900 йили Поп  райо-

ни Уйгар қишлоғида туғилган. Қатағондан яширин-
ган, ҳибсга олинган пайтда колхоз аъзоси бўлган. 
“Шўрои Ислом” ташкилоти аъзоси сифатида колхоз-
чилар орасида доимий равишда иғвогарлик, бузғун-
чилик олиб борганликда айбланган. 4938-сонли иш 
бўйича отувга ҳукм этилган.
Иброҳимхўжаев Ҳошимхўжа (Хўжаев Ҳошим 

Иброҳимович) – 1896 йили Наманган шаҳрида 
туғилган. “Миллий иттиҳод” ташкилотининг собиқ 
аъзоси. Ҳибсга олинган вақтда Янгиқўрғон район 
газетасида таржимон бўлиб ишлаган. “Миллий ит-
тиҳод” ташкилотининг йиғинларида иштирок эт-
ганликда, доимий равишда колхозчилар орасида 
аксил инқилобий тарғибот олиб борганликда айб-
ланган. 3421-сонли иш бўйича 10 йил меҳнат туза-
тув лагерига ҳукм этилган. Жазо муддати 1937 йил 
23 август дан ҳисобланган.
Қосимов Абдужаббор – 1897 йили Андижон 

шаҳрида туғилган. “Миллий иттиҳод” аксилинқило-
бий ташкилоти аъзоси. Ҳибсга олинган вақтда қиш-
лоқ совети котиби бўлиб ишлаган.  3417-сонли иш 
бўйича 10 йил меҳнат тузатув лагерига ҳукм этил-
ган. Жазо муддати 1937 йил 23 августдан ҳисоблан-
ган.
Қосимов Тоштемир – 1901 йили Наманган 

шаҳрида туғилган. “Миллий иттиҳод” аксилинқило-
бий ташкилоти аъзоси. Ҳибсга олинган вақтда аниқ 
машғулоти бўлмаган. Колхозчилар орасида доимий 
равишда партия ва ҳукумат тадбирларига қарши 
қаратилган аксилинқилобий тарғибот олиб борган-
ликда, халқ душманларини мақтаганликда айблан-
ган. 3433-сонли иш бўйича 10 йил меҳнат тузатув 
лагерига ҳукм этилган. Жазо муддати 1937 йил 24 
августдан ҳисобланган.
Ваҳобов Зафар – 1891 йили Уйчи райони Ахса 

қишлоғида туғилган. Қулоққа тортилган, судлан-
ган, ҳибсга олинган вақтда мудир бўлган. “Миллий 
иттиҳод” аксилинқилобий ташкилоти аъзоси билан 
алоқа ўрнатганликда, коллективлаштиришга қарши 
оммавий чиқишлар қилганликда айбланган. ЎзССР 
ИИХК Уйчи район округи тақдим қилган 4946-сонли 
иш бўйича  отувга ҳукм этилган.

  

Рустамбек ШАМСУТДИНОВ, 
тарих фанлари доктори, 

профессор, 

     Нигорахон АКБАРОВА, 
илмий ходим

(Давоми келгуси сонда). 

ҚАТАҒОН 
ҚУРБОНЛАРИ

ХОТИРА АЗИЗАБДУЛЛА ҚОДИРИЙ ТАВАЛЛУДИНИНГ 130 ЙИЛЛИГИ

 “Ўткан кунлар” романидаги Юсуфбек 
ҳожи айнан ҳожилиги эътибори билан 
юксак мартабага эга қаҳрамондир. У маи-
ший ва ижтимоий жиҳатдан ақл-заковати, 
фаҳм-фаросати, гўзал одоби, муома-
ла-муносабати, қўйингки, барча фазилат-
лари билан бошқалардан ажралиб тура-
ди. Бу сиймо талъатидан таралган ёғду 
бутун романга ойдинлик бағишлайди.

Ҳожилик сифати Юсуфбек ибн Му-
собекнинг дин арконларини тўкис адо 
этгувчи ҳалол-покиза бир инсон экани-
ни англатади. У умрининг шоми яқин-
лигини, ҳисоб-китоб фурсати келиши-
ни юрак- юракдан ҳис қилади. Шу боис 
Юсуфбек ҳожининг фарзанди ҳақидаги 
ўйида: “Парвардигор, кексайган кунла-
римда доғини кўрсатма”, деган муножот-
лари ўта табиий эшитилади. Шунингдек, 
солиқ йиғиш масаласида эгнига кимхоб 
чопон ёпилган ҳожи халққа қилинаётган 
жабр-зулмни кўриб, қонхўрлик ва зулмга 
рози эмаслигини: “Мен қонхўрлик учун 
Худонинг фарз қилған ҳажини адо қилма-
дим: олдимда ўғлим бор, менда бошқа-
ларнинг ўғлини даррага ётқизиш чоғида 
кўндаланг келадиган виждон бор, дин 
бор, диёнат бор”, дея баён қилади. Комил 
инсон қиёфасидаги бу қаҳрамон халққа 
ҳам, ўз эътиқодига ҳам хиёнат этишни 
истамайди. Зеро, “...халқ Юсуфбек ҳо-
жидан бир зарра ёмонлик ёки бўлмағур 
бир кенгаш эшитмаган”. Душманлар ҳам 
унинг айнан мансаб борасида “ниҳоятда 
тамасиз”, “халқ манфаатини кузаткувчи 
бир одам экан”ини эътироф этади.

Романнинг биринчи бўлимида бу шахс 
ижтимоий фаолиятдаги инсон қиёфасида 
берилса, иккинчи бўлимда оила ичида 
тас вирланади, учинчи бўлимда эса шу 
икки муҳит уйғунлигида ҳаракат қилгани 
кузатилади. Шуни алоҳида таъкидлаш 
жоизки, романда у қатнашган саҳналар 
кўп эмас. Аммо Юсуфбек сиймосининг 
маънавий қуввати романдаги бошқа 
қаҳрамонларни ўз аураси(қабати)га тор-
тади. Ҳожи қатнашмаган саҳналарда ҳам 
унинг ўткир нигоҳи сезилади: воқеликда 
ростлик ҳукмронлик қилади. Бу қаҳра-
моннинг салобати бор: оз гапиради, кўп 
эшитади, кам кулади, кўнгилчан –  муси-
батдан кўзи ёшланади.

“Юсуфбек ҳожининг қизиқ бир табиати 
бор: хотини билангина эмас, умуман, уй 
ичиси билан ҳар қандай масала устида 
бўлса-бўлсин узоқ сўзлашиб ўтирмай-
дир... Ҳожи бир неча вақт сўзлагучини 

ўз оғзига тикилтириб ўлтурғандан сўнг, 
агар маъқул тушса “хўб” дейдир, гапга 
тушунмаган бўлса “хўш” дейдир, номаъ-
қул бўлса “дуруст эмас” дейдир ва жуда 

ҳам ўзига номаъқул гап бўлса бир ил-
жайиш билан кифояланиб, мундан бош-
қа сўз айт майдир ва айтса ҳам уч-тўрт 
калимадан нарига ошмайдир.” Иккинчи 
бўлимнинг “Ота-она орзуси” фаслида ро-
маннавис ҳожи табиатига хос ана шундай 
индивидуал чизгилар билан қаҳрамон са-
лобатини орттиради.

Юсуфбек ҳожи – йирик шахс. У ўза-
ро маҳаллий зиддиятларнинг зарарини 
яхши билади, қипчоқни қиришни қора-
лайди, аксинча, уларни “чин ёвға берила-
диган куч” сифатида иттифоқчи санайди. 
Ноўрин исёнга отланаётган оломонга қа-
рата: “...Биз қипчоққа қилич кўтарганда, 
ўрис бизга тўп ўқлайдир. Сиз дунёда 
ўзингизнинг ягона душманингиз қилиб 
қипчоқни кўрсангиз, мен бошқа ёвни ҳар 
замон ўз яқинимга етган кўраман”, деган 
сўзларни айтади. Бироқ ҳожининг истаги-
га қарши, қирғин рўй беради. Устига устак, 
Отабек ҳам отасининг бу ишда қўли бор-
лигидан шубҳаланиб, ҳожининг кўнглига 
озор етказади. Юсуфбек ҳожининг ўзини 
оқлаб масаланинг туб моҳиятини тушун-
тиргандан сўнг айтган қуйидаги гапи бу 
шахснинг чиндан ҳам улуғлигини яққол 
кўрсатади. “Мен кўб умримни шу юрт-
нинг тинчлиги ва фуқаронинг осойиши 
учун сарф қилиб, ўзимга азобдан бошқа 
ҳеч бир қаноат ҳосил қила олмадим. Ит-
тифоқни не эл эканини билмаган, ёлғиз 
ўз манфаатини ўйлаб, шахсияси йўлида 
бир-бирини еб ичкан мансабпараст, дунё-

параст ва шуҳратпараст муттаҳамлар 
Туркистон тупроғидан йўқолмай туриб, 
бизнинг одам бўлишимизға ақлим етмай 
қолди... Ўз наслини ўз қўли билан кофир 
қўлиға тутқин қилиб топширғувчи – биз 
кўр ва ақлсиз оталарға Худонинг лаъна-
ти, албатта, тушар, ўғлим! Боболарнинг 
муқаддас гавдаси мадфун Туркистони-
мизни тўнғузхона қилишға ҳозирланған 
биз итлар Яратғувчининг қаҳрига, албатта, 
йўлиқармиз! Темур кўрагон каби доҳий-
ларнинг, Мирзо Бобур каби фотиҳларнинг, 
Форобий, Улуғбек ва Али Сино каби олим-
ларнинг ўсиб-унган ва нашъу намо қилғон-
лари бир ўлкани ҳалокат чуқурига қараб 
судрагувчи албатта Тангрининг қаҳрига 
сазовордир, ўғлим! Гуноҳсиз бечоралар-
ни бўғизлаб, болаларни етим- хоналар-
ни вайрон қилгувчи золимлар қуртлар ва 
қушлар, ердан ўсиб чиқған гиёҳлар қарғи-
шига нишонадир, ўғлим!..”

Ота ва ўғил суҳбати жараёнида айтил-
ган бу гаплар катта ижтимоий моҳиятга 

эга. Ҳожининг бу масалаларда ўз қара-
ши, ўз гапи бор. Шунинг учун унинг гапла-
ри Отабекни “уялғаннамо ерга” қарашга 
мажбур этади. Ёки бошқа эпизодларда 
айнан Юсуфбек ҳожининг адл назари 
баъзан Ўзбек ойимни гангитса, баъзан 
“нур ичига чўмилгандек бўлиб кўринган 
сиймоси”, “ойим деб хитоб” қилишла-
ри, “беозор ва муассир сўзи” Кумушнинг 
“қайин отамни ўз дадамдан ҳам яхши 
кўраман”, деган холис эътирофига сабаб 
бўлади.

Ёзувчи тасвирлаган бир мажлис-зиё-
фатда Юсуфбек ҳожи Юнус Муҳаммад 
охунд Расулуллоҳ (саллаллоҳу алайҳи 
вассалам)нинг “Иза васадал амру ила 
ғайри аҳлиҳи фантазир ас-соата” (яъни, 
агар бир қавмнинг иши ноаҳл одамға топ-
ширилған бўлса, бас, ўшал қавмнинг қиё-
матини яқин бил), деган ҳадисни эшитиб: 
“Вой бўлсин биз бадбахтлар ҳолиға”, дей-
ди. “Бу соқол шу эл қайғусида оқарди. Бу 
кўнгил шу манфаатпарастлар таъсирида 
қорайди. Ёшим олтмиш бешка етиб бир 
вақт бўлсин ибодатимни жаноби Ҳаққа 
бевосита йўналтирғанимни ва кўнгил кў-
зим очилиб қилғон саждамни хотирлай 
олмайман. Бу алданишим эрса, Ҳақ та-
рафидан бир танбеҳ, бўлмағанларға бў-
лишмоқчи бўлғоним учун бир киноядир. 
Энди мундан кейинги беш кунлик умрим 
дунё можароларидан этак силкиб тў-
шаъи охират тадорикини қилмоғим учун 
ғанимат кўринадир”. Бу тарзда ўзини ўзи 

тергаш, руҳий мулоқот – ибодатлардан 
қониқмаслик, ўзига маломат қилиш, ҳаё-
тий тажриба ва ҳикматлардан тўғри ху-
лосалар чиқариш – фақат Юсуфбек ҳожи 
табиатигагина хосдир. Зотан, у бутун 
инсон, маърифати, маънавияти юксак 
шахсдир.

Шу ўринда муҳим бир фикрни айтиб 
ўтиш ўринлидир. Ёзувчи Юсуфбек ҳожи 
рутбасини муайян поэтик ишоралар, 
рамзлар воситасида баланд мақомга 
кўтаради. Уни бир ўринда чин дилдан 
Қуръон ва “Далойил” мутолаасига бе-
рилган киши сифатида тасвирлайди. 
Романнинг бошқа бир саҳифасида ҳожи 
Кумушнинг кўзи ёриши арафасида ҳам 
“хурсанд ва хафалиги номаълум” бир 
қиё фада “Далойил” ўқиб ўтиради. Бу-
гунги маърифатли ўқувчига Қуръони ка-
римнинг мазмун-моҳияти ҳақида сўзлаб 
беришга ҳожат йўқ. Бироқ Абдулла Қоди-
рий асарларида тез-тез тилга олинадиган 
“Далойил” хусусида эса икки оғиз сўз ай-
тиш жоиз.

Асримиз аввалида Қозон матбаахо-
наларида босилган ва юртимиз зиёли-
лари орасида машҳур бўлган “Далойил 
ул-хайрот” муаллифи Муҳаммад ибн Су-
лаймон Жазулий исмли кишидир. Китоб 
ёзилишининг қизиқ бир тарихи ва уни 
ўқиш шарти ҳамда одоблари бор. Би-
ринчидан, комил бир машойихдан изн 
лозим. Иккинчидан, уни ўқийдиган киши 
ейиш-ичиш, савдо-сотиқ каби амалларда 
ҳаромдан ҳазар этиши шарт. Учинчидан, 
ўзи ҳам, кийим-кечаги ҳам пок бўлиб, уни 
ўқишда хатога йўл қўймаслиги керак. Тўр-
тинчидан, тажвид (тўғри талаффуз) қои-
даларига амал этсин ҳамда ўқилаётган 
дуо ва тасбеҳларнинг маъносини имко-
ни борича билсин... Тасаввуримизча, шу 
каби барча талабларга Юсуфбек ҳожи 
комил бир инсон сифатида тўла-тўкис 
амал қилган, албатта. Акс ҳолда, дуолар, 
тасбеҳ ва саловатлардан таркиб топган 
“Далойил”ни ўқишга Юсуфбек ҳожи жазм 
этмаган бўлар эди.

Абдулла Қодирий бундай мўътабар 
китоблар қадр-қимматини яхши билган. 
Демак, китоб мазмуни замирига яширин-
ган сир-синоатни, умуммоҳиятни англаб 
олиш ўқувчи кўзи ўнгида “Далойил” ўқиёт-
ган Юсуфбек ҳожи сиймоси яна серфази-
лат, маънавий-руҳий дунёси яна-да бой 
қилиб кўрсатилади. Чунончи, Абдулла 
Қодирий асарларида машҳур китоблар 
воситасида қаҳрамонларни етилтириш, 
ўша рамз ва ишоралар ёрдамида уларни 
тавсифлаш усули муҳим эстетик ҳодиса-
дир.  Масалан, адиб Анвар ва Раънодек 
жиддий, Калвак маҳзумга ўхшаш ҳажвий 
қаҳрамонлари маънавий дунёсини ҳам 
китобларга дахлдор ҳолда кўрсатади. 
“Ўткан кунлар”да эса, Отабек “Бобур-
нома” ўқийди, Фузулийни варақлайди; 
Кумуш: “Фузулий яхши китоб”, дейди. 
Юсуфбек ҳожи Қуръон ва “Далойил” му-
толааси билан машғул бўлади.

Хуллас, ХХ аср ўзбек адабиёти хазина-
сининг ноёб жавоҳирларидан бири бўлмиш 
“Ўткан кунлар”дек ҳодисани миллий, умум-
инсоний, бадиий-эстетик жиҳатдан жаҳон 
адабиёти мезонлари асосида тадқиқ этиш, 
қайта ўқиш, қайта баҳолаш – бу бардавом 
жараёндир.

Баҳодир КАРИМ

Тарихдан маълумки, буюк жадид 
боболаримиз ўз замонасининг фидо-
йиси, бўлғуси озод жамиятнинг фаол 
тарғиботчиси бўлишлари баробарида, 
ёш авлод учун ибрат намунасидир. Ана 
шундай жадидларнинг ёрқин намоян-
даси, шубҳасиз, Маҳмудхўжа Беҳбудий 
саналади.

Таниқли жадидшунос олим Бегали Қоси-
мов ўз даврида жадид бобомизни  шундай 
тавсифлаган эди: “Маҳмудхўжа Беҳбудий 
ХХ аср бўсағасидаги Туркистоннинг ор-
зу-армонларидан бири сифатида майдонга 
келди. У ўз даврининг ижтимоий-сиёсий ҳа-
ракатларида фаол қатнашган энг йирик на-
мояндаси, янги замон ўзбек маданиятининг 
асосчиси эди. Туркистон жадидларининг 
тан олинган раҳнамоси, мустақил жумҳу-
рият ғоясининг яловбардори, янги мактаб 
ғоясининг назариётчиси ва амалиётчиси, 
ўзбек драмачилигини бошлаб берган би-
ринчи драматург, театрчи, ношир, журна-
лист эди”.

Маърифатли оилада вояга етган, давр-
нинг етакчи зиёлиларидан таҳсил олган, 
ақл-заковатда беназир Беҳбудий, авва-
ло, илм-маърифатни чуқур ўрганди, кўп 
юртларга саёҳат қилди, ҳар бир миллат 
тараққиётига хизмат қилиши мумкин бўл-

ган омилларга дақиқ назар ташлади. Кўр-
ган-билганларини ҳар томонлама таҳлил 
қилиб, миллат келажаги учун кенг мушоҳа-
дали фикрларини жамлаб мақолалар, асар-
лар битди. 

Дарҳақиқат, жадид бобомиз янги давр 
мактабини очишнинг ташаббускори бўлди 
ва қатор дарсликлар ёзди. Қалбида маъ-
рифат ва ватанпарварлик зиёси порлаб 
турган Маҳмудхўжа Беҳбудий  ёш авлодни 
истиқлолга тайёрлади, шеър ва мақолалар, 
саҳна асарлари орқали улар онгига миллий 
ғурур ва ифтихор туйғуларини сингдиришга 
саъй-ҳаракат кўрсатди.

Шу маънода алломанинг “Ёшларға му-
рожаат” номли мақоласи эътиборга молик-
дир. Ушбу мурожаатнинг мазмун-моҳиятига 
разм солинса, аввало, ёшларни манфаатли 
илм олишга, фойдали касб-ҳунар ўрганиш-
га чорловни кўриш мумкин. Бунда жадид 
бобомиз, агарки ёшлар замон талабидаги 
илмларга ва керакли касб-корга эга бўлиш-
са, бировларнинг қўлига қарам бўлмаслик-
ларини айтади. Муҳими, Беҳбудий бундай 
дунёвий илмларга эга бўлишга Ислом дини 

ҳам қарши эмаслигини етарлича далиллар 
билан исботлайди. Ҳатто бундай манфаат-
ли илм ва касб-ҳунарга эга бўлиш орқали 
пул топиш дин ва миллатга кўпроқ фойда 
келтиришини урғулайди. 

Шу ўринда Маҳмудхўжа Беҳбудийнинг 
“Аъмолимиз ёйинки муродимиз” номли 
мақоласида кўтарилган масалага эътибор 
қаратайлик.  У ёзади: “Агарда тўй ва маъ-
ракаға қадимгидек оқча тўкмасак, ул оқчани 
на қилмоқ керак? Мунга жавоб берилурки, 
тўй ва маърака қилинсун. Аммо ҳозирги-
дек исроф этмасдан қилинсун. Ва мумкин 
қадаринча кичик қилинсун. Ва ортуқча пул 
ила болаларни мусулмон ва руси яхши ўқи-
тулсун. Тўю маъракаға сарф қилинатурғон 
оқчани эски мадраса ва мозору масжид 
ҳамда мактабларни шикаст-рехтлариға 
сарф қилинсун. Тўй ва маърака оқчасидан 
болаларни ҳукумат мактаблариға берилсун 
ва бу оқчадан талабаларни Макка, Мади-
на, Миср, Истанбул ва Русия дорилфунун 
ва дорулсаноатлариға юборилиб, диний ва 
дунё вий ва замонавий одамлар етишдур-
моқға саъй қилинсун. Бизни Туркистонда 

муаллим оздурки, тўю маъракаға сарф қи-
линатурғон оқча ила Кафказ, Қирим, Ўрун-
бург ва Қозонға усули таълим ўрганмоқ учун 
бола юбормоқ керакдур. Ҳукумат мактабла-
риға кирмоқ учун русча билмоқ ва имтиҳон 
бермоқ лозим. Ва бу имтиҳонни бермоқ 
учун ҳар болани икки сана русча ўқутуб, 
тарбият этмоқ керак”. 

Маҳмудхўжа Беҳбудий ва бошқа жадид 
аждодларимизнинг бой маънавий мероси-
ни ўрганиш, уларнинг пурмаъно ва эзгу ғо-
яларини жамиятимизда амалга оширилаёт-
ган янгиланишларга оғишмай татбиқ этиш, 
мен ва мен сингари тенгқурларимизнинг 
умр мазмуни, ёруғ маслаги бўлиб қолмоғи 
зарурдир. 

Одина МАҲМУДОВА, 
Ўзбекистон Халқаро ислом 
академияси магистранти 

ЮСУФБЕК ҲОЖИНИНГ МАРТАБАСИЮСУФБЕК ҲОЖИНИНГ МАРТАБАСИ
Бадиий асар мукаммал бўлса, унда боқий сўз 

эгасининг покиза туйғулари самимий тараннум 
этилса, нафосатга ташна илм-маърифат аҳли 
ҳар вақт бундай асарга қайта-қайта мурожаат қи-
лаверади. Абдулла Қодирийнинг “Ўткан кунлар” 
романи шундай – доимий мурожаатга муносиб 
дурдона асардир.
Бир асрдан бери қодирийшунослар бу роман 

ҳақида жуда қимматли адабий талқинлар ва 
мақолалар ёзишди. Бир томондан қараганда, 
роман ҳажмидан бир неча баробар кўп илмий 
талқинларда гўё ҳамма мулоҳаза айтилгандек 
кўринади. Бироқ “Ўткан кунлар”нинг ҳаётий-
лиги, бадиий жозибаси романни нафақат йил-
лар ва асрлар синовидан, балки турли ноўрин 
танқидлар суронидан ҳам эсон-омон олиб чиқа-
веради. Бу жиҳатдан романдаги образлар жуда 
муҳим саналади. 

ЮРТ ҚАЙҒУСИ

МАҲМУДХЎЖА БЕҲБУДИЙНИНГ 
ЁШ АВЛОДГА МУРОЖААТИ

коммуникациялар агентлиги 
томонидан 195115 рақам 
билан рўйхатга олинган.

Кирилл ёзувидаги адади – 5908
Лотин ёзувидаги адади – 11905 

Буюртма: Г – 339
Ҳажми: 4 босма табоқ, А2.

Нашр кўрсаткичи – 222.
Ташкилотлар учун – 223. 

1 2 3 4 5 6

Манзилимиз: 
Тошкент шаҳри, 

Шайхонтоҳур тумани, 
Навоий кўчаси, 69-уй

Телефонлар:
Қабулхона: (71) 203-24-20

Девонхона: (97) 745-03-69
jadidgzt@mail.ru (71) 203-24-17

Jadid_gazetasi@exat.uz

“Шарқ” нашриёт-матбаа 
акциядорлик компанияси 

босмахонаси.
Босмахона манзили:

Тошкент шаҳри, 
Буюк Турон кўчаси, 41-уй.

Босишга топшириш вақти: 21:00 
Босишга топширилди: 02:05

Сотувда нархи эркин.

QUTLOV

юртдошларимизни нафосат 
ва гўзаллик элчиси – 

НАВРЎЗИ ОЛАМ 
билан муборакбод этади. 
Эзгу ниятлар билан 

бошлаган ҳар бир ишингиз 
хайр-барака келтирсин! 
 Жамики яхшиликларни 
ўзида мужассам этган 

Наврўзи олам ҳар бир оилага 
фаровонлик бахш этсин!
Меҳр-муҳаббат ва яшариш 
фасли бўлмиш бу айём 

барчамизга муборак бўлсин!

ТАШҚИ ИҚТИСОДИЙ ТАШҚИ ИҚТИСОДИЙ 
ФАОЛИЯТ ФАОЛИЯТ 

МИЛЛИЙ БАНКИМИЛЛИЙ БАНКИ


